
መኣርግ ገ/ሄር

ዜና ትንታነ
መንግስቲ ኢትዮጵያ ኣብ ኢትዮጵያ ዝትግበር ዘሎ 

ሓዱሽ ማክሮ ኢኮኖሚ ሪፎርም ብዙሕ ረብሓታት 
ከምዘለዎ ገሊፁ ‘ዩ። ድሕሪ’ቲ ቁጠባዊ ምምሕያሽ ሸርፊ 
ወፃኢ ብናይ ዋጋ ዕዳጋ ክትመን ምግባሩ  ብዙሓት ናይ 
ወፃኢ ኢንቨስተራት ናብታ ሃገር ኣትዮም ኣብ ዝተፈላለየ 
ዘፈራት ክዋፈሩ ከምዝኽእሉ ሙሁራን ስነ-ቑጠባ 
ይገልፁ።

ኣብ ቀረባ እዋን ዝተኣወጀ ማክሮ ኢኮኖሚ ሪፎርም 
ኣብ ኢኮኖሚ ለውጢ ከምዘምፅእ ሓቂ ‘ዩ፤ እቲ ሪፎርም 
ብፍላይ ንመንእሰያት እንታይ ዕድላት የምፅእ ይኾን? ኣብ 
ቁጠባ ኸ እንታይ ለውጢ ከምፅእ ይኸውን?

 ከምኡ’ውን እንታይ ዓይነት ጥንቃቐታት ክግበር 
ኣለዎ? ኣብዝብሉ ጉዳያት ክኢላታት ስነ-ቑጠባ ዝተፈላላዩ 
ርኢቶኦማት ኣካፊሎምና ኣለዉ።

ምሁር ናይ ፐብሊክ ፖሊሲን ኢኮኖሚን 
ቆስጠንጢኒዮስ በርኸተስፋ (ዶ/ር) እቲ ምምሕያሽ ማክሮ 
ኢኮኖሚያዊ ዓቢዪ ለውጢ ሒዙ እናመፀ ‘ዩ ይብሉ።

ብምኽንያት ምኽፋት ዕዳጋ ካፒታል ኢትዮጵያ፣ 
ብዙሓት ናይ ወፃኢ ኢንቨስተራት ናብታ ሃገር ኣትዮም ኣብ 
ልምዓት ኢንዳስትሪን መኣድናትን ክሳተፉ ሰፊሕ ዕድል 
ከምዘሎ እቶም ሙሁር ይገልፁ። እዚ ድማ ንመንእሰያት 
ሰፊሕ ናይ ስራሕ ዕድል ከም ዝፈጥር ‘ውን ይዛረቡ።

ኣብዚ ቀረባ እዋን ብቤሄራዊ ባንኪ ኣብ ሸርፊ ወፃኢ 

ብር 10.00          4ይ ዓመት     ቑፅሪ 40    9 ነሓሰ   2016    ዓ.ም          ሓሙስ

ገፅ 4 ገፅ 5

ውልቀን ከባቢን ፅሬት 
ብምሕላው ሕማም ሸሮኽ  

ከንከላኸል ይግባእ

ፀጋታት ኣሸንዳ... ገፅ 6

ፀጋታት ኣሸንዳ ንብሩህ መፃኢት ትግራይ

ሕገ-መንግስትን ሕገ-መንግስታዊ ትካላትን 
ምኽባር- መትከል ስምምዕነት ፕሪቶሪያ

ምምሕያሽ ማክሮ ... ገፅ 6

ኣብርሃ ሓጎስ

ዜና ሓተታ
በዓል ኣሸንዳ ወይ ማርያ፣ ዓይኒ ዋሪ፣ ሕንግደይ 

ፀሞረይን ዝናፈቅን ዝኽበርን ፍሉይ በዓል ደቂ ኣንስትዮ 
‘ዩ። ደቂ ኣንስትዮ ትግራይ ብፍላይ ድማ ደቂ ኣሸንዳ 
ብባህላዊ ኣልባሳትን መጋየፂታትን ተወቂበን ማዕሪገንን፤ 

ናፃነተን፣ ማዕርነተን፣ ፅባቐአንን ፍሉይ ተውህብአንን 
ብባህላዊ ፀወታ ኣቢለን ዝገልፃሉን ዝሕጎሳሉን ኮይኑ፤ እቲ 
ማሕበረሰብ ‘ውን ብዝተፈላለየ መንግዲ ንደቂ ኣንስትዮ 
ኽብሩን ሓልየቱን ፍቅሩን ዘርእየሉ ክቡር በዓል ‘ዩ።

ካብ እዋን ናብ እዋን ድምቀቱ እናዛየደ ዝመፅእ 
ዘሎ እዚ ዓብይ በዓል ብፍላይ ንደቂ ኣሽንዳ ፍሉይ 
ትርጉም፣ ፍቅርን ናፍቆትን ዘለዎ ኮይኑ ብሃንቀውታ 

ዝፅበየኦ ‘ዩ። እዚ በዓል ካብ ሕሉፍ እዋናት ብዝበለፀ 
ድምቀት  ንምኽባር ቢሮ ባህልን ቱሪዝምን ትግራይ ምስ 
ኩሎም መዳርግቲ ኣካላት ብምትሕብባር ሰፊሕ ምድላው 
እናተገበረ ይርከብ።

እዚ ምድላው በዓል ኣሽንዳ ባህላዊ ትውፊታቱን 
ክብርታቱን ሒዙ ንኽቕፅል ካብ ምግባር ብተወሳኺ፤ 

 ምምሕያሽ ማክሮ 
ኢኮኖሚን ዕድል 

መናእሰያትን 

መኣርግ ገ/ሄር

ኣዲስ ኣበባ፡- ኣብ ከተማ መቐለ ኣብ ልዕሊ 35 ሽሕ 
ካሬ ሜትር ዝዓርፍ ገዚፍ ፕሮጀክት ልምዓት ከም ዝሳለጥ 
ምምሕዳር ከተማ መቐለ ኣፍሊጡ።

ከም ሓበሬታ ጉዳያት ኮሙኒኬሽን ክልል ትግራይ፣ 
ኣብ ከተማ መቐለ ኣብ 2017 ዓ.ም ከባቢታት ቤተ 
መንግስቲ ሃፀይ የዉሃንስ፣ ነባር ቤተ መዘጋጃ፣ ደጀን 
መናፈሻ፣ ሉሲ መናፈሻ፣ መዐደሊ ነዳዲ፣ ኮሚሳርን 
ከባቢኡን ብሓፈሻ 35 ሽሕ ካሬ ሜትር ዝሽፍን ብከባቢ 
2 ቢልዮን ብር ንክለምዕ መደብ ከም ዝተትሓዘ ተሓቢሩ።

ምምሕዳር ከተማ መቐለ ረብሓ እዚ ፕሮጀኽትን ዘሎ 
ቅድመ ምድላው መሰረት ብምግባር ምስ ነበርቲ ከተማ 
መቐለ ዘትዩ።

እዚ ፕሮጀክት ብነበር ከንቲባ ከተማ መቐለ ስዉእ 
ተጋዳላይ ዳኒኤል ኣሰፋን መሳርሕቱን ተሓንፂፁ ዝነበረ 
ፕሮጀክት ከምዝኾነ ዝገለፁ ከንቲባ ከተማ መቐለ ኣይተ 
ይትባረክ ኣምሃ፣ ሕዚ ዘሎ ኣመራርሓ ከተማ መቐለ ምስ 
ነባራይ ከተማ መቐለ ኣብ ሙሉእ ምትእምማን ማእኸል

ኣብ ልዕሊ 35 ሽሕ ካሬ ሜትር ዝዓርፍ ገዚፍ 
ፕሮጀክት ልምዓት ክሳለጥ ‘ዩ

ኣብ ልዕሊ 35 ... ገፅ 6

መሰረት ገብረዮሃንስ

ዜና ትንታነ
መንግስቲ ፀገማት ብሰለማዊ መገዲ ንምፍታሕ ዘለዎ 

ድልውነት ብተደጋጋሚ ገሊፁ ‘ዩ፡፡ ሰላም መሪፆም ዝመፁ 
‘ውን ኢዱ ዘርጊሑ እናተቐበለ ‘ዩ፡፡ ካብ ጎንፂ ብዘተ 
ሓበራዊ ምርድዳእ ሓድነት ንምፍጣር ኮምሽን ሃገራዊ 

   ኣካታቲነት- 
ንዝተሳኸዐ ሃገራዊ 

ምኽክር 

ኣካታቲነት ... ገፅ 6

ዜና  ወጋሕታ

በሪሁ ኣረጋ

ኣዲስ ኣበባ:- ህይወት ህዝብና ክንቕይር ንኽእል 
ብጥንኩር ስራሕ ስለዝኾነ ኹላትና ንሃገርና ቐትርን ለይትን 
ክንሰርሕ ኣለና ክብሉ ቀዳማይ ሚኒስትር ኣብይ ኣሕመድ 
(ዶ/ር) ገሊፆም።

እቶም ቀዳማይ ሚኒስትር ልምዓት ኮሪደር መስመር 
መገናኛ ሲኤምሲ ተዛዚሙ ንህዝቢ ኽፍቲ ምዃኑ 
ምኽንያት ብምግባር ኣብ ዘመሓላለፉዎ መልእኽቲ 
ከምዝበልዎ፤ ኣብ ማእኸል ቐሊል መስመር ባቡር 
ብምህላዉ ዛጊድ ካብ ዝተሰርሑ ስራሕቲ ልምዓት ኮሪደር 
እዚ ኽብድ ዝበለ ‘ዩ። 

እዚ ስራሕ መንገዲ እግረኛ፣ ሓምለዋይ ልምዓት፣ 
ፅባቐ ህንፃ፣ መንገዲ ብስክሌት፣ ኣናእሽቲ ፓርክታትን 
ከምኡ ‘ውን ስፖርት መዘውተሪታትን ዘካተተ ‘ዩ። 
እዚ ‘ውን ዝሰፍሐ ነገር ንኽንርእይ ብምግባር ዝሰፍሐ 
ኣተሓሳስባ ንክንሕዝ ይገብር ኢሎም። ቅድሚ ሕዚ ንህዝቢ 
መዘውተሪ ተባሂሎም ዝግደፉ ቦታታት ብዘይሕጋዊ መገዲ 
ይሽየጡ ከምዝነበሩን ውሑዳት ይህፍትምሉ ከምዝነበሩን 
ኣዘኻኺሮም፤ ሕዚ ብዝተሰርሑ ስራሕቲ ግና ህዝቢ 
ዝዘናግዐሎምን ዘሰላስለሎምን ቦታታት ምግባር ተኻኢሉ።

ብቐፃልነት ‘ውን ንፍሰት ትራፊክ እቲ ከባቢ ዝምጥን 
መሳለጢ ምስራሕ ከምዘድሊ ብምሕባር፤ ነዚ ‘ውን ኣድላዪ 
ዘተን ምኽክርን እናተገበረ ምዃኑ ተዛሪቦም። ዛጊድ 
ዝተሰርሐ ስራሕ ዘሐጉስ ምዃኑ ብምግላፅ፤ በዚ ክንረውይ 
ዘይኾነስ ኣብ ቐፃሊ ብዙሕ ዕዮ ገዛ ከምዘለና ክንሓስብ ‘ዩ 

‹‹ኹላትና ንሃገርና ቐትርን ለይትን ክንሰርሕ ኣለና›› 
- ቀዳማይ ሚኒስትር ኣብይ ኣሕመድ (ዶ/ር)

ዘለና። ስራሕቲ ኮሪደር ‘ውን ኣብ ኣዲስ ኣበባን ከተማታት 
ክልልን ተጠናኺሩ ክቕፅል ‘ዩ።

ነበርቲ እታ ከተማ ‘ውን ነቲ ስራሕ ዝገብሩዎ 
ድጋፍ፣ ምትሕብባርን ትዕግስትን ኣጠናኺሮም ንክቕፅሉ 
ሓቲቶም፤ ህይወት ህዝብና ክንቕይር ንኽእል ብጥንኩር 
ስራሕ ስለዝኾነ ነዚ ድማ ኹላትና ንሃገርና ቐትርን ለይትን 
ክንሰርሕ ኣለና ኢሎም 

ቅድሚ ዓመታት መፅናዕቲ እዚ ስራሕ እንትግበር 

ሽፋን ደኒ እታ ከተማ ትሕቲ ሰለስተ ሚኢታዊ ከምዝነበረ 
ኣዘኻኺሮም፤ ኣብዚ ሕዚ ብዝተሰርሑ ስራሕቲ እቲ ሽፋን 
ናብ 20 ሚኢታዊ እናተፀግዐ ‘ዩ። ነዚ ስራሕ ኣጠናኺርና 
እንተቐፂልና ኣብ ሒዲት ዓመታት ውሽጢ ነታ ርእሰ 
ከተማ ውቅብትን ንመነባብሮ ትምረፅን ምግባር ንኽእል 
ኢና። ኣብ ኹሉ ዓውዲ ንዝተጀመረ ስራሕ ኣጠናኺርና 
ብምቕፃል ንደቅና ዝማዕበለት ኢትዮጵያ ክነረክብ ንኽእል 
ኢና ኢሎም።

መኣርግ ገ/ሄር

ኣዲስ ኣበባ፡- ኣብ ዘበነ ምህርቲ 2016/17 በጀት ዓመት 
24 ሚልዮን ኩንታል ንምርካብ ይስራሕ ከምዘሎ ቢሮ 
ሕርሻን ልምዓት ገጠርን ትግራይ ገሊፁ። 

ሓላፊ ቢሮ ሕርሻን ልምዓት ገጠርን ትግራይ እያሱ 
ኣብርሃ (ዶ/ር) 2 ነሓሰ 2016 ዓ.ም ኣብ ዝሃብዎ ጋዜጣዊ 
መግለፂ

ከምዝሓበሩዎ፣ ክራማት ዝናብ ሎሚ ዓመት ኣብ 
ኣብዝሓ ከባቢ ፅቡቕ ምዃኑን ኣብ መጀመርያ ክራማት 
ኣብገለ ከባቢታት ዘንጊዑ ምጅማሩን ብኣዝመራ ዝራእቲ 
ክሽፈን ዝነበረ ግራውቲ ናብ ናይ ፅድያ ዝራእቲ ዝተቐየረሉ 
ኩነታት ምግጣሙን ኣዘኻኺሮም።

ኣብዝሓ ናይ ቃንጫ ዝራእቲ ፅቡቕ ቦቒሉ ኣብ 
ብርኪ ምኹስኳስ ከምዝበፅሐን ዝተረፉ ዝራእቲ ስርናይ፣ 
ጣፍ፣ዳጉሻን ዝመሳሰሉን ኣብ ፅቡቕ ብርኪ ዕብየት 
ከምዝርከቡን ዝሓበሩ እቶም ሓላፊ፣ ኣብ ዝራእቲ ዝርአዩ 
ባልዓትን ፃህያያትን ኣብ ምህርቲ ምጉዳል ከየጋጥም 
ሓረስታይ ዝራእቱ ክከታተልን ካብ ናይ ከባቢኡ ዝርከባ 
መቕረብቲ ኬሚካል እንዳገዝኡ ባልዕን ፃህያይን ክከላኸሉ 
ከምዝግባእ ገሊፆም።

ኣብ ሕሉፍ ዓመት ካብ ዝተተለመ 15 ሚልዮን 
ኩንታል 5 ነጥቢ 7 ሚልየን ኩንታል ከምዝተረኸበ 
ዝሓበሩ ዶክተር እያሱ፣ ሎሚ ዘበን 24 ሚልዮን ኩንታል 

24 ሚልዮን ኩንታል ንምርካብ ይስራሕ ከምዘሎ ተገሊፁ

ምህርቲ ንምርካብ ዝተለጠጠ ትልሚ ሒዝና ንሰርሕ ኣለና 
ኢሎም።

ነዚ ንምክሕሓስ ልምዓት መስኖ ብዕቱብ ንምስራሕ 
ተፈቲኑ ልዕሊ 50 ሽሕ ሄክታር ብዝተፈላለየ ኣሕምልትን 
ፍረምረን ከምዝለምዐ ዘዘኻኸሩ እቶም ሓላፊ፣ኣብ 
ልምዓት ሃፍቲ እንስሳ “ኮሜዲቲ ቪሌጅ” ብዝብል ኣገባብ 
ብስፍሓት ንምስራሕ ምድላዋት ተወጊኑ ኣሎ ኢሎም።

ኣብ መወዳእታ ኩነታት ዝናብ ክሳብ ጥቅምቲ 

ከምዝህሉ ትንበያ ሜትዮሮሎጂ ከምዘመላኽት ዝሓበሩ 
ሓላፊ ቢሮ ሕርሻን ልምዓት ገጠርን ትግራይ እያሱ ኣብርሃ 
(ዶ/ር)፣ ሓረስታይ ካብ ብሕዚኡ ነዚ ኩነታት ተረዲኡ ኣብ 
ዝራእቱ ሓደጋ ከየጋጥም ምድላዋት ክገብር ፀዊዖም።

ምስዚ ብተዛማዲ መደባት ፈልሲ ተኸላ ኣብ ምዝዛም 
ብርኪ ከምዝተበፅሐን 13 ነሓሰ ዝሳለጥ ተኸላ ሓደ 
መዓልቲ ብዝግባእ ንምውጋን ኩሉ ክረባረብ ከምዝግባእን 
ሓቢሮም።

መኣርግ ገ/ሄር

ኣዲስ ኣበባ፡-  ኣካል ስምምዕነት ፕሪቶርያ ዝኾነ 
ዕጡቓት ናይ ምምላስን እግሪ ናይ ምትካልን ስራሕቲ 
ተጣናኺሩ ክቕፅል ይግባእ ክብሉ ኮሚሽን ኮሚሽነር 
ብሄራዊ ተሃድሶ ኣይተ ተመስገን ጥላሁን ገሊፆም፡፡

እቶም ኮሚሽነር ነዚ ዝገለፁ ኮሚሽን ብሄራዊ 
ተሃድሶ ነበር ተዋጋእቲ ዲሞቢላይዝ ንምግባር 
ዝተመረፁ ማእኸላት ካብ ግዝያዊ ምምሕዳር ክልል 
ትግራይ  ኣብ ዕዳጋ ሓሙስ 4ነሓሰ 2016 እንትርከብ 
‘ዩ፡፡  

ተወከልቲ ግዝያዊ መንግስቲ ትግራይ ፣ 
ኮሚሽነር ኮሚሽን  ብሄራዊ ተሃድሶ ኣይተ  ተመስገን 
ጥላሁን፣ምክትል ኮሚሽነር  ኮሚሽን ብሄራዊ ተሃድሶ  
ብርጋዴር ጀነራል ደርቤ መኩርያ፣ ላዕላዋይ ሓላፊ 
ጉጅለ ተዓዘብቲ ሕብረት ኣፍሪካ ጀነራል ስቴፌን 
ራዲናን ኢሉ ድማ ነበርቲ እቲ ከባቢ  ኣብ ዝተረከብሉ 
ንኮሚሽን ብሄራዊ ተሃድሶ ማእከል ዲሞብላይዜሽን 

ዕጡቓት ናይ ምምላስን እግሪ ናይ ምትካልን ስራሕቲ ተጠናኪሩ ክቅፅል ከምዝግባእ ተገሊፁ
ዕዳጋ ሓሙስ  ርኽክብ ተፈፂሙ።

ኮሚሽን ኮሚሽነር ብሄራዊ ተሃድሶ ኣይተ  ተመስገን 
ጥላሁን፣  ሐዚ ዘሎ ኩነታት ሰላም ኣብ ዝሓሸን ናብ 
ድሕሪት ኣብ ዘይምለሰሉን ኩነታት ከምዘሎ ብምሕባር 
እዚ ድማ ተጠናኪሩ ክቅፅል ከምዝግባእ ተዛሪቦም።

ኣብቲ ርክክብ ማእከል ዲሞብላይዜሽን ዕዳጋ 
ሓሙስ ንመንግስቲ ወኪሎም ዝተረከቡ ተጋዳላይ 
ገብረ ገብረፃዲቅ ከምዝበልዋ፣ ውዕሊ ፕሪቶርያ መሰረት 
ብምግባርን ዘላቂ ሰላም ንምርግጋፅን ብቀፃልነት 
ተመለስቲ ዕጡቓት እኩል ስልጠና ረኪቦም ናብ ንቡር 
ሂወቶምን ማሕበረሰቦምን ዝምለሰሉ ኩነታት ዓሊሙ 
ዝግበር ዘሎ ርኽክብ ‘ዩ ኢሎም።

ግዝያዊ ሓላፊ ብሄራዊ ኮሚሽን ተሃድሶ ጨንፈር 
ትግራይ ኮለኔል ኪሮስ ወልደስላሴ ኣብቲ ማእከል 
ዲሞብላይዜሽን ፈለማ ናይ ምዝገባ ስራሕቲ ከምዝስራሕ 
ብምሕባር፤ ንተመለስቲ ዕጡቓት ዝተፈላለዩ 
ስልጠናታት ብምሃብ ባዕሎም ሰሪሖም ዝነብርሉ 
ኩነታት ንምፍጣር ዝዓለመ ምዃኑ ኣፍሊጦም፡፡ 

 ካብ ኣፍሪካ ዓብይ 
ዓለምለኸ መዕርፎ 

ነፈርቲ ምህናፅ 
ዘኽእል ስምምዕነት 

ተፈሪሙ  
- ዓለም ለኸ መዕርፎ ነፈርቲ ኣብ 

ዓመት ልዕሊ 100ሚልየን ተጉዓ 
ዝቲ ምትእንጋድ ዘኽእል ‘ዩ 

መሰረት ገብረዮሃንስ

ኣዲስ ኣበባ፡- መዕርፎ ነፈርቲ ኢትዮጵያ ናይ 
ኣፍሪካ እቲ ዝዓበየ ዓለምለኸ መዕርፎ ነፈርቲ ኣብ ከተማ 
ቢሾፍቱ ምህናፅ ዘኽእል ስምምዕነት ምስ ዓለም ለኸ ዳር 
ኩባንያ ተፈራሪሙ፡፡ 

ዋና ስራሕ ፈፃሚ ግሩፕ መንገዲ ኣየር ኢትዮጵያ 
ኣይተ መስፍን ጣሰው ከምዝገለፅዎ፤ ከተማ መዕርፎ 
ነፈርቲ ዝህነፅ ኣብ 35 ስኲር ኪሎ ሜትር ከምዝህነፅ 
ድሕሪ ምግላፅ እቲ ህንፀት ብኽልተ ምዕራፍ ኾይኑ ኣብ 
ሓሙሽተ ዓመት ከምዝዛዝም ተዛሪቦም፡፡ 

እቲ ህንፀት እንትዛዘም ልዕሊ 270 መዕረፊ ነፈርቲ  
ከምዝህልዎ ብምዝራብ፤ እቲ መዕርፎ ነፈርቲ ካብ 
ግልጋሎት ትራንስፖርት ብዝዘለለ ሆቴላት፣ ማእኸላት 
ዕዳጋ ፣ ናይ ቢሮ ቦታታትን መንበሪ ኸባቢታት 
ዘጠቃልል ዓብይ ‹‹ከተማ መዕረፊ ነፈርቲ›› ዋና ኣካል 
ንክኾን ተሓሲቡ ዝህነፅ ከምዝኾነ ገሊፆም፡፡ 

ናይቲ ህንፀት ናይ መጀመርያ ምዕራፍ እንትዛዘም 6 
ሚልየን መንገደኛታት ምትእንጋድ ከምዝኽእል ድሕሪ 
ምግላፅ፤ ነዚ ድማ ሽድሽተ ቢልየን ዶላር ከምዝውድእን 
እቲ ህንፀት ብልቃሕ ዝስራሕ ከምዝኾነ ተዛሪቦም፡፡ 

ዓለም ለኸ መዕረፎ ነፈርቲ ቦሌ ኸዚ ምትእንጋድ 
ዝኽለሉ ኣብ ዓመት 25ሚልየን ደንበኛ ጥራሕ ከምዝኾነ 
ተዛሪቦም፡፡ እቲ መዕርፎ ነፈርቲ ካብ ኣዲስ ኣበባ ዘራኽብ 
ሃዲድን ፈጣን መንገድን ከምዝህሉ ‘ውን ተዛሪቦም፡፡ 

ዓለምለኸ ኩባንያ ዳር ኦፕሬሽን ዳይሬክተር ታሪቅ 
ኣል ቃኒ ብወገኖም፤ መንገዲ ኣየር ኢትዮጵያ ኣብ 2035 
ንምስኻዕ ዝሓሰቦ ራእይ ንክሳኽዕ ግደኦም ከምዝዋፅኡ 
ገሊፆም፡፡ 

ኩባንያ ዳር  ኣብ ዝተፈላለዩ ሃገራት  መዕረፎ 
ነፈርቲ ናይ ምህናፅ ልምዲ ዘለዎ ምዃኑ ድሕሪ ምግላፅ፤ 
ኣብቲ ህንፀት እቲ መዕርፎ ነፈርቲ ዝርዝር ድዛይኑ 
ከምዝስራሕን እቲ ህንፀት ክሳብ ዝዛዘም ስራሕ ቁፅፅር 
ከምዝስራሕ ተዛሪቦም፡፡              

መኣርግ ገ/ሄር

ኩሉ ልዕሊ ዓቐን እንትኸውን ጉድኣት ኣለዎ፤ 
መዓር ‘ውን እንተበዚሑ ጉድኣት ኣለዎ፤ 
ኩሉ ካብ ዓቐኑ ክሓልፍ የብሉን።  ከልዕሎ 

ዝደለኹ ጉዳይ፣ ብዛዕባ ህልው ፖለቲካዊ ኩነታት 
ትግራይ ‘ዩ።  ሓደ ሓደ ፖለቲከኛታት ትግራይ ዓቐኑ 
ዝሓለፎ ንህዝቢ ዘይጠቕም ፖለቲካዊ ምንቕስቓሳት 
ክገብሩ ይዕዘብ።  ህዝቢ ትግራይ በቲ ኣጋጢምዎ 
ዝነበረ ኩናት ብዙሕ መከራን ስቓይን በፂሕዎ ‘ዩ።  
ኮይኑ ግና ኣብ ደቡብ ኣፍሪካ ብዝተበፅሐ ስምምዕ 
ሰላም ሕዚ ኣንፃራዊ ሰላም ረኺቡ ህይወቱ ምምራሕ 
ክጅምር ምስበለ ዝተፈላላዩ ስኽፍታታት ይገጥምዎ 
ኣለዉ።  ሓደ ሓደ ኣካላት ብዘይ ኣግባብ ናይ በዓሎም 
ረብሓ ጥራሕ ንምርግጋፅ ክብሉ ህዝቢ ትግራይ ነቲ 
ዝረኽቦ ኣንፃራዊ ሰላም መሊኡ ከየስተማቕሮ ብፍላጥ 
ይኹን ብዘይፍላጥ ንምኹላፍ እናተንቐሳቐሱ ይርከቡ።  
እዞም ብኸምዚ ዓይነት መንገዲ እናተንቐሳቐሱ ዝርከቡ 
ብቐዳምነት ህዝቢ ከይጉዳእ ክሓስቡ ኣለዎም።  ረብሓ 
ህዝቢ ተሓሳቢ ክገብሩ ይግባእ።  ፀገምን ስቓይን 
ህዝቢ ትግራይ ክስቖሮም ኣለዎ።  ግን ክሳብ ሕዚ 
ምምሕዳራዊ ስጉምቲ ዘይተወሰደሎም ንምንታይ 
ይኾን? ሓላፍነት ግዝያዊ ምምሕዳር ትግራይ ከ እንታይ 
‘ዩ? ፖለቲከኛታት ድሌቶም ንምስኻዕ ክብሉ ሰላም 
ህዝቢ ክዘርጉ የብሎምን።  ንረብሓ ውልቐ ምሕሳብ 
ጥራሕ እንተይኮነስ ትርግታ ህዝቢ ምድማፅ የድሊ።  
ውልቐ ረብሓ ጥራሕ መሰረት ገይሮም ዝጎዓዙ ክሳብ 
መዓዘ ‘ዮም? እዚ ኣካይዳ እዚ ንሃገር ይኹን ንህዝቢ 
ጎዳኢ ስለዝኾነ ብወጋሕትኡ  ክእረም  ዶ የብሉን? 
ልጓም ክግበረሉ ኣለዎ እምበር።  እዞም ኣካላት እዚኦም 
ንህዝቢ ሰላም ብምስኣን ደጊሞም ናብፀገም ከእትውዎ 
ላዕልን ታሕትን እናበሉ ዝርከብሉ ዘለዉ ምኽንያት ናይ 
ሰላም ክፍተት ብምፍጣር ውልቐ ጥቕሞም ንምርግጋፅ 
እምበር ንህዝቢ ሓልዮም ከምዘይኮኑ ምግማት ዘፀግም 
ኣይኮነን።  

ኩሉ ትሕቲ ሕጊ ምዃኑ ምርዳእ የድሊ፤ ብህልኽ 
ህዝቢ ከይጉዳእ ምሕሳብ የድሊ።  ስቓይን መከራን 
ህዝቢ ትግራይ ከብቕዕ ጥራሕ ምስራሕ የድሊ።  ኩሉ 
ፖለቲካዊ ሓይሊ ንረብሓ  ህዝቢ ክሰርሕ ኣለዎ እምበር 
ንውልቐ ረብሕኡን ስልጣኑን ክብል ህዝቢን ሃገርን 
ክጎድእ የብሉን።  ትግራይ ሰላም ረኺቡ ካብዘጋጠሞ 
ፀገም ከይወፅእ ሰላሙ ብምዝራግ ናይ በዓሉ ረብሓ 
ንምርግጋፅ ዝንቐሳቐስ ኣካል እንተልዩ ግና ብጋንኡ 
ክእረም ኣለዎ።  ኩሉ ከይዲ ዓቐን ስለዘለዎ ሕጊ ምኽባር 
የድሊ።  ጥቕሚ ህዝቢ ይቕደም።  ኣብክንዲ ንህዝቢ 
ምኽሓስ ብጥቕሚ ዝተኣሳሰረ ጉጅለ ንምጥንኻር ለይትን 
ቐትርን ኣብ ኣኼባ ምፅማድ ግቡእ ኣይኮነን።  ንህዝቢ 
ዝጠቕም ተሓባቢርካ ምስራሕ ‘ዩ።  

እዚ ዓቐኑ እናሓለፈ ይኸይድ ኣሎ፤ ዓቐኑ እንትሓልፍ 
ድማ ከቢድ ጥፍኣት ስለዝስዕብ ካብዚ ንለዓሊ ምፅዋር 
ዘድሊ ኣይኮነን።   ሕጊ ንኹሉ መዓረ ስለዝኾነ እቲ ፀገም 
ከይሰፍሐ ብጋንኡ ክስተኻኸል ይግባእ።  ነቲ ክልል 
ዝመርሕ ግዝያዊ መንግስቲ ኮይኑ እናሃለወ፣ ኮይኑ ግና 
ነዚ ንጎኒ ገዲፍካ ሕጊ ካብ ዝፈቐደልካ ወፃኢ ምንቕስቓስ 
ግቡእ ኣይኮነን።  እዚ ዘሪአካ ንውልቐ ረብሓ ከትብል 
ንሕጊ ተገዛኢ ዘይምዃን ‘ዩ።  ኣብ 21 ክፍለዘመን ኮይንካ 
ንህዝቢ ኣጭበርቢርካ ከምድሌትካ ምግባር ዝከኣል 
ስለዘይኮነ ክሕሰበሉ ይግባእ።  ኩሉ ብሕጊ ጥራሕ 
ክምራሕ ኣለዎ።  ፖለቲካዊ ዓለም ተለዋዋጢ ኣብዝኾነሉ 
እዋን ኮይንካ ኣብ ሓንቲ ፀባብ ሓሳብ ተሓፂርካ ምንባር 
ኣየድልን።  ዘላቂ ንዘይብሉ ንውልቐ ረብሓ ክበሃል ግዜኻ 
ኣብ ሕትኽቱኽ ምሕላፍ ግቡእ ኣይኮነን።  ዓርሱ ብዓርሱ 
ኣብ ምንቛርን ምጥፍፋእን ጥሒሉ ዝርከብ ፖለቲካዊ 
ሓይሊ፣ ፀገም ህዝቢ ትግራይ ክፈትሕ ኣይኽእል።  እዚ 
ትኽክለኛ ፖለቲከኛ ከብሎ ‘ውን ኣይኽእልን።  ምኽንያቱ 
ረብሓ ህዝቡን ሃገሩን ዘቕድም ኣይኮነን።   

ህዝቢ ትግራይ ሐዚ ‘ውን መሊኡ ካብቲ ፀገም 
ኣይወፀን።  በሰላ ናይቲ ኩናት ኣብዝባኑ ኣሎ።  ነዚ 
ንምሕዋይ ኢና ከንረባረብ ዘለና እምበር ንውልቐ ረብሓና 
ከንብል ዝተረኽበ ሰላም ንምዝራግ ኣይኮነን ክኸውን 

ጥቕሚ ህዝቢ ይቕደም፤ንኹሉ 
ዓቐን ኣለዎ! 

ድሌት ህዝቢ ትግራይ ሰላምን 
ልምዓትን’ዩ

ህዝቢ ትግራይ ኣብ መዋእሉ ከበድቲ ኹናታት ዘሕለፈ ህዝቢ’ዩ፡፡ባዕዳዊያን ገዛእቲ ናብ ኢትዮጵያ 
ዝመፅኡ ብኣንፈት ትግራይ  ስለዝነበረ እቲ ናይ ምክልኻል ኹናት መብዛሕቲኡ  ኣብ ትግራይ’ዩ ተኻይዱ፡
፡ ውሽጣዊ ሕድ ሕድ ኹናት’ውን ብተደጋጋሚ ኣብ ትግራይ ስለዝተገበሩ እቲ ህዝቢ ቀሲኑን ተረጋጊዑን 
ክንብር ኣይከኣለን፡፡ኣብ ቀረባ እዋን ድማ ንክልተ ዓመት ብዝተኻየደ ኹናት ከቢድ ማህሰይቲ በፂሕዎ’ዩ፡፡

እቲ ንኽልተ ዓመት ዝተኻየደ ኹናት ብውዕሊ ሰላም ፕሪቶሪያ ተዛዚሙ ኣብ መንጎ መንግስቲ ፌደራላዊ 
ዴሞክራሲያዊ ሪፐብሊክ ኢትዮጵያን ህዝባዊ ወያነ ሓርነት ትግራይን (ህወሓት) ጎንፂ ብዘላቒነት ጠጠው 
ብምባል ንዘላቂ ሰላም  ስምምዕነት  ተፈሪሙ፡፡ንቲ ስምምዕነት ስዒቡ ኣብ ትግራይ ድምፂ ተኹሲ ጠጠው 
ኢሉ ናይ ሰላም፣ ዳግመ ህንፀትን ሕውየትን ስራሕቲ ተጀሚሮም ‘ዮም፡፡

ድሕሪ ስምምዕነት ፕሪቶሪያ ኣብ ትግራይ ብዝተፈጠረ ሰላም ግዝያዊ ምምሕዳር ተጣይሹ  ህዝቢ ናብ 
ንቡር ህይወቱ ተመሊሱ ፤ገፁ’ውን ናብ ዳግመ ህንፀትን ሕውየትን ገይሩ፤ኣብ ሰላምን ልምዓት ትኹረት ሂቡ 
ስራሕቲ ኣብ ዝጀመረሉ  ኣብዚ ሐዚ እዋን ኣብ መንጎ ኣመራርሓ ህወሓት ብዝተፈጠረ ናይ ሓሳብ ኣፈላላይ 
ኣብ ሻቕሎት ይርከብ፡፡ናይቲ ሻቕሎት መበገሲ ድማ እቲ ዝተጀመረ ሰላምን ዳግመ ሕወየትን ኣብ ሓደጋ 
ከይወድቕ ምዃኑ ርዱእ’ዩ፡፡

ድሌት ህዝቢ ትግራይ ሰላምን ልምዓትን ኮይኑ እናሃለወ፤ብርክት ዝበሉ ወገናት ኣብ መዓስከር 
ተመዛበልቲ ኣብ ኬንዳ እናነበሩ፣ከይዲ ልምዓትን ዳግመ ሕውየትን መሊኡ ከይተሰርሐ ብምኽንያት ምክያድ 
ጉባኤ ብዝተፈጠረ ኣፈላላይ ህዝቢ እቲ ሰላም ይዝረግ’ዶ ይኹን ብዝብል ኣብ ዓብይ ሻቕሎትን ስግኣትን 
ኣሎ፡፡

እቲ ኣብ ሞንጎ አመራርሓ ህወሓት ዝተፈጠረ ኣፈላላይ ካብ ውሽጣዊ ፀገም ሓሊፉ ምስ ትካል ፌደራል 
መንግስቲ ዝኾነ ቦርድ መረፃ ኢትዮጵያ’ውን ብጉዳይ ምዝገባን ጉባኤን ምስሕሓብ  ተፈጢሩ ኣሎ፡፡እዚ 
ንህዝቢ ትግራይ ኮነ ንህወሓት ዘይጠቅም ተርእዮ ተቐባልነት ዘይብሉ ምዃኑ ምርዳእ ይግባእ፡፡

ኣብ ስምምዕነት ፕሪቶሪያ ዓንቀፅ 7(2) (ሐ) መንግስቲ ፌደራል በቲ ስምምዕነት መሰረት  ስያመ 
ራዕዳዊነት ህወሓት ንኽልዓል ነቲ ኸይዲ ናይ ምስላጥ ሓላፍነት ወሲዱ ኣሎ፤ንዚ ድማ ፈፂሙ’የ።  ኸምኡ 
‘ውን ህወሓት ብመሰረት ስምምዕነት ፕሪቶሪያ ዓንቀፅ 7 (2) (ሀ) ስልጣን ሕገ-መንግስቲ እታ ሃገር፣ ሕግታት፣ 
ትካላት ፌደራልን ኻልኦት ሕገ-መንግስታዊ ትካላትን ንከኽብር ግቡእ ኣትዩ ‘ዩ ። ስለዝኾነ ህወሓት  ንሕጊ 
ምዝገባ ፖለቲካዊ ፓርትታት እታ ሃገርን ቦርድ መረፃን ብምኽባር ናይ ምስራሕ ግቡእ ኣለዎ።ስለዚ ህወሓት 
ንሕጊ ምዝገባ ፖለቲካዊ ፓርትታት እታ ሃገርን ቦርድ መረፃን ኣኺቢሩ ክሰርሕ ግድን ይኸውን፡፡ስለዝኾነ 
‘ውን ጉዳይ ምዝገባን ሕጋዊ ሰብነትን ኣብዚ ዝተዛዘመ ስለዝኾነ፤ህወሓት ኮነ ካልኦት መዳርግቲ ኣካላት ኣብ 
ሰላምን ልምዓትን ምርብራብ’ምበር ናብ ካሊእ ጎንፂ ዘምርሕ ተግባር ክፍፅሙ የብሎምን፡፡

ህዝቢ ትግራይ  ድሌቱን ትኹረቱን ሰላም ኣብ ምፅናዕ፣ ዳግማይ እግሪ ምትካልን ኣጀንዳ ልምዓትን’ዩ፡
፡ኣድላይ ዘይኮነን  ንህዝቢ ኣብ ዘይጠቅምን፣ ትርጉም ኣልቦ ሞገት ክውገድ ይግባእ፡፡ኣብ ንህዝቢ ዝረብሑ 
ኣጀንዳታት ሰላምን ልምዓትን ትኹረት ምግባር ይግባእ፡፡

ሐዚ ንህዝቢ  ትግራይ  ዘድሊ ቀ ንዲ ውራይ ሰላምን ልምዓትን ‘ዩ፡፡ጉዳይ ህጋዊ ኣፍልጦ መዕለቢ 
ረኺቡ ኣሎ፡፡ህወሓት ‘ውን ብዘይ ኣፍልጦ ቦርዲ መረፃ ተቐባልነት ዘይብሉ ጉባኤ ጀሚሩ ኣሎ ፡፡ ኮይኑ ግና 
ሕጋዊ ኣካይዳ ብምኽታል ኣብ ትግራይ ውሑስ ሰላምን ልምዓትን ንክመፅእ ካብ መዳርግቲ ኣካላት ትፅቢት 
ይግበር፡፡

ዝኾነ ኣካል ወይ ወድብ ሕገ መንግስትን ሕገ መንግስታዊ ትካላትን ከኽብር ግድን’ዩ፡፡ዝኾነ ውድብ ኮነ 
ኣካል ወይ ውልቀ ሰብ ካብ ሕጊ ንላዕሊ ክኸውን ስለዘይብሉን ስለዘይግባእን ሕጊን ስርዓትን ክኽበር ኣለዎ፡
፡ካብዚ ወፃኢ ዘሎ መገዲ ግና መገዲ ጥፍኣት ከምዝኾነ ምግንዛብ ይግባእ፡፡

ድሌት ህዝቢ ትግራይ ሰላምን ልምዓትን ኾይኑ እናሃለወ፤ካብዚ ወፃኢ ዝግበር ዘይሕጋዊ ኣካይዳ ፀረ 
ረብሓ ህዝቢ ትግራይን ስለዝኾነ ጠጠው ክብል ኣለዎ፡፡እቲ ሐዚ ኣብ ትግራይ ኣብ ሞንጎ ኣመራርሓ ህወሓት 
ተፈጢሩ ዘሎ ኣፈላላይ’ውን ብሰላማዊ ዘተ ብምፍታሕ ሰላም ህዝቢ ትግራይ ውሑስ ዝኾነሉ ኹነት ክፍጠር 
ኣለዎ፡፡ህዝቢ ሰላም’ምበር ጎንፂ ኣይደልይን፡፡ካብ ዝሓለፈ ትምህርቲ ወሲዱ ኣሎ፡፡

ዘለዎ።  ኣመራርሓ ህወሓትን ካልኦት ፖለቲካዊ ውድባት 
ትግራይን፣ ብዛዕባ ህዝቢ ትግራይ ዘጋጠሞ ፀገም 
ተመሊሱ ከይመፅእ፣ ከምኡ ‘ውን ካብ ኢኮኖሚያዊ 
ፀገም ከመይ ይወፅእ ኢሎም ክሓስቡ ኣለዎም።  ህዝቢ 
ትግራይ ካብዚ ኩነታት ዘውፅኦን ዘሳግሮን ‘ዩ ዝደሊ።  
ህዝቢ ትግራይ ብዘይኮነ ፖለቲካዊ ኣካይዳ ክጉዳእ 
የብሉን።  

ነቲ ዘሎ መሪሕነት ብምኹላፍ ንህዝቢ ትግራይ 
ኣታሊልካ ናብ ስልጣን ንምውፃእ ዝግበር ምንቕስቓስ 
ጠጠው ክብል ኣለዎ።   ካብ ዘየድሊ ምንቋርን ንሕንሕን 
ወፂኻ ረብሓ ህዝቢ ጥራሕ ማእኸል ገይርካ ምንቕስቓስ 
የድሊ።  ብፍላይ ሓደ ሓደ ነባራት ሰበስልጣናት ህወሓት 
ግዚያዊ መንግስቲ ትግራይ ስርሑ ብኣግባቡ ከይሰርሕ 
ዕንቕፋት እናፈጠሩ ይርከቡ።  እዚ ኣካይዳ እዚ ንኹሉ 
ዝጎድእ ምዃኑ ምርዳእ የድሊ።  ሕዚ ዘድሊ ተረኺቡ 
ዘሎ ሰላም ክድልድል ምግባር፤ ኣብ ልዕሊ ግዕዝይና 
ተጀሚሩ ዘሎ ሕጊ ናይ ምኽባር ስራሕ ተጣናኺሩ 
ንኽቕፅል ምርብራብ ‘ዩ።  

ንውልቐ ረብሓን ስጣንን ምሕሳብ ንህዝቢ ትግራይ 
ጎዳኢ ስለዝኾነ ኢ-ሕጋዊ ምንቕስቐሳት ብወጋሕትኡ 
ክእረሙ ይግባእ።  ካብ ሕማም ኔትወርካዊ ጉሕለት 
ወፂእና ናብ ትኽክለኛ መንገዲ ኣቲና ህዝቢ ክነገልግል 
ኣለና።  ንህዝቢ ትግራይ ዝጠቕም፣ ፖለቲካዊ ኣፈላላይካ 
ኣፅቢብካ ንሰላምን ልምዓትን ምስላፍ እምበር ንውልቐ 
ረብሓኻ ምጉያይ ኣይኮነን።  ህዝቢ ትግራይ ካብቲ 
ዘለዎ ፖለቲካዊ፣ ማሕበራዊን ኢኮኖሚያውን ፀገም 
ክወፅእ ዝኽእል ኩሉ ትሕቲ ሕጊ ኮይኑ ንህዝቢ ብቕንዕና 
እንተገልግል ጥራሕ ‘ዩ።  ፖለቲካዊ ኣፋላላይ ከምዘለዎ 
ኮይኑ ዝኾነ ፖለቲካዊ ውድብ ሽኻሉ ረብሓ ህዝቢ 
ትግራይ ክኸውን ኣለዎ።  ምዝራግ ሰላም ንኣተገባብራ 
ስምምዕ ሰላም ፕሪቶሪያ ‘ውን ዘዐንቕፍ ስለዝኾነ ነዚ 
ብኣግባቡ ምርዳእ የድሊ።  ስለዚ እቲ ግጉይ ኣካይዳ 
ብጋንኡ ክእረም ይግባእ።  

ካብዚ ሓሊፉ ሕዚ ወልቐ ረብሕኡ ብኔትወርክ 
ኣታኣሳሲሩ ካብ ሕጊ ወፃኢ ዝኸድ እንተኾይኑ ነቲ 
ክልል ዘማሕደር ዘሎ ግዝያዊ ምምሕዳር ዝተዋሃቦ 
ሓላፍነቱ ክዋፃእ ይግባእ።  ግዚያዊ መንግስቲ ትግራይ 
ዝተዋሃቦ ሓላፍነት ክዋፃእ ድማ ህዝቢ ሓጋዚ ክኸውን 
ኣለዎ።  ላዕለዋት ኣመራርሓ ፀጥታ ትግራይ  ሰለም ህዝቢ 
ትግራይ ኣብ ዝዘርግ ኣካል ብሕጊ መሰረት ስጉምቲ  
ከምዝወስዱ ገሊፆም ኣለዉ።  እዚ ዝነኣድ መግለፂ 
‘ዩ።  ካብ ዝኾነ ይኹን ፖለቲካዊ ኣሰላልፋ ናፃ ብምዃን 
ረብሓን ድሕንነትን ህዝቢ ትግራይ ናብ ዋጋ ዕዳጋ 
ከምዘየቕርቡ ገሊፆም ‘ዮም፤ ፀጥታ ኣብ ምኽባር፤ ካብ 
ውሽጢ ይኹን ካብ ደገ ክመፅእ ንዝኽእል ዝኾነ ይኹን 
ኣሉታዊ ምንቅስቓስ መልክዕ ናይ ምትሓዝ ግዴታ 
ኣለዎም።  ምእንተ ሃለዋትን ደሕንነትን ህዝቢ ትግራይ 
ኣጥቢቖም ክሰርሑ ድማ ይግባእ።  ንህዝቢ ትግራይ 
ቅሳነት ኣብዘስእኑ ከምኡ ‘ውን ትርጉምን ረብሓ ሰላም 
ኣብዘይርደኦምን ኣካላት ስጉምቲ ምውሳድ ንፅባሕ 
ዘይባሃል ጉዳይ ‘ዩ።  ምኽንያቱ ዓቐኑ እናሃለፈ ይኸይድ 
ስለ ዘሎ።  

ውዕሊ ፕሪቶርያ ብሙሉእነት ክትግበርን ዝተረኸበ 
ሰላም ብዝለዓለ ተጠናኺሩ ንኸቕፅል ‘ውን እቶም 
ኣማራርሓ ፀጥታ ከምዝሰርሑ ገሊፆም ‘ዮም።  እዚ 
ምእንቲ ሰላምን ህልውናን ህዝቢ ትግራይ ኣድላይ 
ስለዝኾነ ክድገፍ ዘለዎ ሓሳብ ‘ዩ።  ህዝቢ ትግራይ ‘ውን 
ኣብ ጎኒ ፀጥታ ትግራይን ግዝያዊ ምምሕዳርን ኮይኑ 
በርቲዑ ክሰርሕ ይግባእ።  

ብሓፈሻ ዝተረኽበ ሰላም ተዓቒቡ 
ክኸይድ፤ብመሰረት ውዕል ፕሪቶርያ ዝፍፀሙ ዘለዉ 
ስራሕቲ ተጠናኺሮም ክቕፅሉ፤ ኣብ ልዕሊ ፀረ ግዕዝይና 
ልዕልነት ሕጊ ንምኽባር ዝተጀመረ ቃልሲ ክጠናኸር፤ 
ህዝቢ ኣብ ጎኒ ግዝያዊ ምምሕዳር እቲ ክልል ኮይኑ 
ኣብ ሰላምን ልምዓትን ክረባረብ ይግባእ።  ምኽንያቱ 
ኩሉ ብዘይተሳትፎ ህዝቢ ዝረጋገፅ ኣይኮነን።  ብፍላይ 
ሓደ ሓደ ኣካላት ንውልቐ ረብሐኦም ክብሉ ዝኸድዎ 
ዘለዉ ቐይዲ በተኽ ኣካይዳ ንህዝቢ ናብ ሓደጋ 
ዘእትው ስለዝኾነ ዓቐኑ ከይሓለፈ ስጉምቲ ተወሲድዎ 
ክስተኻኸል ይግባእ።  

እዋናዊ ዛዕባ

መሰረት ገብረዮሃንስ

ካብ መወዳእታ ወርሒ ጥቅምቲ 2013 ዓ.ም 
ክሳብ መወዳእታ ወርሒ ጥቅምቲ 2015 ዓ.ም ንኽልተ 
ዓመታት ዝተኻየደ ኹናት ብስምምዕነት ሰላም ፕሪቶሪያ 
ከምተዛዘመ ይዝከር፡፡

ስምምዕነት ሰላም ፕሪቶሪያ ኹናት ጠጠው ብምባል 
ኣብ ትግራይ ዳግመ ህንፀትን ሰብኣዊ ሓገዝ ንኽምጅመር 
ምግባርን… ህገ መንግስትን ህገ መንግስታዊ ትካላት 
ምኽባርን …ቀንዲ መትከል እቲ ስምምዕነት እዩ፡፡

በመሰረት ስምምዕነት ሰላም ኣብ ትግራይ ግዝያዊ 
ምምሕዳር ተጣይሹ ናይ ሰላምን ልምዓትን ስራሕቲ 
ተጀሚሮም ኣለው፡፡እዞም ጅማሮታት ካብ ዕለት ናብ 
ዕለት እናማዕበሉ ተመዛበልቲ ወገናት ናብ መረበቶም 
ዝምለሱሉ ኹነታት ተጀሚሩ ኣሎ፡፡ናብ ራያን ፀለምትን 
ተመዛበልቲ ናይ ምምላስ ስራሕ ተሰርሑ ኣሎ፡፡

ብመሰረት ስምምዕነት ፕሪቶሪያ ህወሓት ካብ 
መዝገብ ራዕዳውነት ብባይቶ ወከልቲ ህዝቢ ተሰሪዙ 
ሰላማዊ ፖለቲካዊ ቓልሲ ንኸካይድ ምችው ኹነታት 
ተፈጢሩ ኣሎ፡፡ ኣብ ቦርድ መረፃ ህጋዊ ምዝገባ ዘካይደሉ 
ኹነታት እውን መመሓየሺ ኣዋጅ ፀዲቑ እዩ፡፡

ባይቶ ወከልቲ ህዝቢ ኢትዮጵያ ብ 4 ሰነ 2024 
ካብ ሕጋውን ሰላማዊን ፖለቲካዊ ምንቅስቓስ ወፃኢ 
ክንቀሳቐሱ ዝፅንሑ ፖለቲካዊ ጉጅለታት ዳግም ከም 
ፖለቲካዊ ፓርቲ ንምምዝጋብ ዘኽእል ድንጋገ ዝሓዘ 
መመሓየሺ ኣዋጅ 1332/2016 ኣፅዲቑ ኣሎ። እዚ 
ምምሕያሽ ንውድብ ህወሓት ዝኣመሰሉን ኣብ ጎንፂ 
ክሳተፉ ዝፀንሑ ሓይልታት ዳግም ንኽምዝገቡ ዘኽእል 
ስርዓት ንምዝርጋሕ ዝዓለመ ‘ዩ። ድሕሪ ውዕሊ ፕሪቶርያ 
ኣብ ትግራይ ግዝያዊ ምምሕዳር ምጥያሹ ስዒቡ ሰላም 
እንተሰፈነ ‘ውን ፈራሚ እቲ ስምምዕነት ዝኾነ ህወሓት 
ሕጋውነቱ መሊሱ ክረክብ ዘይምኽኣሉ ከዘራርብ ፀኒሑ 
‘ዩ። 

ቦርድ መረፃ ኣብቲ ኣዋጅ መረፃ ኢትዮጵያ ምዝገባ 
ፖለቲካዊ ፓርቲ ስነ ምግባር መረፃን ኢትዮጵያ ብዝብል 
ዝፍለጥ ነባር ሕጊ መረፃ ኣብ ጎንፂ ተሳቲፉ ዝነበረ 
ውድብ መሊሱ ንምምዝጋብ ሕጋዊ መሰረት ከም ዘየለ 
ክጠቅስ ፀኒሑ ‘ዩ።ህወሓት ብወገኑ ነቲ ውሳነ “ሕጋዊ 
ኾነ ፖለቲካዊ ቅቡልነት የብሉን” ክብል ነቲ ቦርድ 
ዝነቐፈ ኾይኑ ነቲ ተጀሚሩ ዝነበረ ተስፋ ሰላም ዘዕንቅፍ 
ምዃኑ ስግኣቱ ይገልፅ ነይሩ። ነዚ ስዒቡ ኣብ መንጎ 
ክልቲኦም ኣካላት ወጥሪ ክፍጠርንህወሓትን ብልፅግናን 
ከዘራርብ ምፅንሑ ይፍለጥ። እቲ ብባይቶ ወከልቲ ህዝቢ 
ምምሕያሽ ዝተገብረሉ ኣዋጅ ሓደ ኣብ ተግባራት ዓመፅ 
ክሳተፍ ዝፀንሐ ፖለቲካዊ ፓርቲ ‹‹ሕገ መንግስታዊን 
ዲሞክራሲያውን ስርዓት ኣኽቢሩ ንምንቅስቓስ ከም 
ዝተሰማምዐ መንግስቲ ምስ ኣረጋገፀ፤ እቲ ፓርቲ 
ብፍሉይ ኩነታት ክምዝገብ ይኽእል››  ይብል። ስለዝኾነ 
እውን መልዐሊን መወዳእታን ስምምዕነት ፕሪቶሪያ ሕገ-
መንግስትን ሕገ-መንግስታዊ ትካላትን ምኽባር ‘ዩ ፡፡

ግልጋሎት ኮሙዩኒኬሽን መንግስቲ  ኣብ እዋናዊ 
ጉዳያት ኣብ ዘውፅኦ መግለፂ፤ ቦርድ መረፃ ኢትዮጵያ 
ኣብ ቐረባ ብመሰረት እቲ ዝተመሓየሸ ኣዋጅ ቁፅሪ መረፃ 
1332/2016 ዓንቀፅ 2(1) ንህወሓት ምስክር ወረቐት 
ምዝገባ ከምዝሃበ ብምግላፅ፤ መንግስቲ ሕገ-መንግስታዊ 
ትካላት ብሕግን ብትካላዊ ናፅነትን ንዝውስንዎ ውሳነ 
ይቕበል፤ የድንቕ ‘ዩ ፤ ሓደ ፍረ እቲ ለውጢ ስለዝኾነ 
ክብል ገሊፁ።

ህወሓት ሕጋዊ ሰብነቱ ዝሰኣነ ብሄራዊ ቦርድ መረፃ 
ኢትዮጵያ ብመሰረት ኣዋጅ ምዝገባን ስነ-ምግባርን 
ፖለቲካዊ ፓርትታት ብዘመሓላለፎ ውሳነ ምዃኑ ዝፍለጥ 
‘ዩ ፡፡ እቲ ቦርድ ፓርቲ ህወሓት ኣብ ናይ ሓይልን ዓመፅን 
ምንቅስቓስ ብምስታፉ ምዝገባ እቲ ፓርቲ ንኽስረዝ 
ብምውሳኑ፣ ህወሓት ሕጋዊ ሰብነቱ ከምዝስኣነ ዝፍለጥ 
‘ዩ። እዚ ውሳነ ቦርድ መረፃ ቤት ምኽሪ ተወከልቲ ህዝቢ 
ንህወሓት ራዕዳዊ ኢሉ ቕድሚ ምስያሙ ዝተመሓላለፈን 
ዓርሱ ኽኢሉ ደው ዝብልን፣ ናይ ዓርሱ ሕጋዊ መሰረት 
ዘለዎ ውሳነ ‘ዩ ።

ስምምዕነት ፕሪቶሪያ እንትፍፀም መንግስቲ ፌደራል 
ኣብቲ ስምምዕነት ዝኣተዎ ግቡእ ስያመ ራዕዳዊነት 
ህወሓት ንኽልዓል ነቲ ኸይዲ ናይ ምስላጥ ሓላፍነት ‘ዩ 

(ዓንቀፅ 7(2) (C) እቲ ስምምዕነት)። መንግስቲ ፌደራል 
ሕጋዊ ሰውነትን ጉዳይ ምዝገባን ህወሓት ብዝምልከት 
ኣብ ውሽጢ ስምምዕነት ፕሪቶሪያ ዝወሰዶ ዝተፈለየ 
ሓላፍነት ወይ ግቡእ ኣይነበረን።

 ኸምኡ ‘ውን ህወሓት ብመሰረት ስምምዕነት 
ፕሪቶሪያ ዓንቀፅ 7 (2) (A) ስልጣን ሕገ-መንግስቲ 
እታ ሃገር፣ ሕግታት፣ ትካላት ፌደራልን ኻልኦት ሕገ-
መንግስታዊ ትካላትን ናይ ምኽባር ግቡእ ኣትዩ ‘ዩ ። 
ስለዚ ህወሓት ንስልጣን ሕጊ ምዝገባ ፖለቲካዊ ፓርትታት 
እታ ሃገርን ቦርድ መረፃን ብምኽባር ናይ ምስራሕ ግቡእ 
ከምዘለዎ ግልፂ ‘ዩ።

ስለዝኾነ ብመንፅር ስምምዕነት ሰላም ፕሪቶሪያ 
እንትረኣይ ‘ውን ጉዳይ ሕጋዊ ሰብነት ህወሓት ብመሰረት 
ኣግባብነት ዘለዎ ሕግን ብኣሰራርሓ ብሄራዊ ቦርድ መረፃን 
ጥራሕ መዕለቢ ክረክብ ዝግባኦ ጉዳይ ‘ዩ ፤ መንግስቲ 
ፌደራል ኣብዚ መዳይ ምስ ኣመራርሓታት ብሄራዊ ቦርድ 
መረፃን ህወሓትን ተደጋገምቲ ምኽክራት ብምግባር፣ 
ህወሓት ከም ፖለቲካዊ ፓርቲ ሕጋዊ ኣፍልጦ ንክህልዎ 
ኩነታት ንምምችቻው ፃዕሪ እናገበረ ፀኒሑ ‘ዩ ። 

በዚ መዳይ ቕዋም ብሄራዊ ቦርድ መረፃ፤ ህወሓት 
ዝኾነ ሓዱሽ ፖለቲካዊ ፓርቲ ብዝምስረተሉ ስርዓትን 
ኣግባብን መሰረት ከም ሓዱሽ ፓርቲ ብምውዳብ 
ክምዝገብን ኣፍልጦ ክረክብን ይኽእል ‘ዩ፤ ካብዚ ወፃኢ 
ግና ሕጋዊ ሰብነት ክረክብ ዝኽእለሉ ሕጋዊ ኣሰራርሓ 
የለን ዝብል ‘ዩ ነይሩ። ብወገን ህወሓት ዝነበረ ቕዋም 
‹‹ነባርን ዕድመ ዝፀገብኩን ፖለቲካዊ ትካል ስለዝኾንኩ 
ከም ሓዱሽ ፓርቲ ክምዝገብ ኣይግባእን፣ እዚ ጉዳይ ናይ 
ሕጊ ጥራሕ ዘይኾነስ ጉዳይ ፖለቲካ ስለዝኾነ ዝተፈለየ 
ፖለቲካዊ ውሳነ ይደሊ ‘ዩ›› ዝብል ‘ዩ።

ነዞም ዝተፈላለዩ ቕዋማትን ድልየታትን ኣብ ግምት 
ብምእታው፣ ኣድላይነት ምፅናዕ ሰላም፣ ከምኡ ‘ውን 
ናፅነትን ዘይሻራዊነትን  ዴሞክራሲያዊ ትካላት ብዘገናዘበ 
መልክዑ ነቲ ጉዳይ መዕለቢ ንምሃብ ዝሓሸ መገዲ፣ 
ህወሓት ኾነ ኻልኦት ኣብ ዕጥቃዊ ምንቅስቓስ ዘለዉ 
ጉጅለታት ናብ ሕጋዊ መስመር ክመፁ ዝኽእልሉ መገዲ 
ዘመዓራርይ ሕጋዊ መመሓየሺ ምግባር ከምዝኾነ ብወገን 
መንግስቲ ፌደራል ተኣሚኑሉ ኣድላዪ መመሓየሺ ሕጊ 
ናብ ቤት ምኽሪ ተወከልቲ ህዝቢ ቐሪቡ ፀዲቑ ።

በዚ መሰረት ኣዋጅ መረፃ፣ ምዝገባ ፖለቲካዊ 
ፓርትታትን ስነ ምግባር መረፃን ኢትዮጵያ ድሕሪ 
ምምሕያሹ፤ ብመሰረት ዝተመሓየሸ ድንጋገ እቲ ኣዋጅ 
ህወሓት ሕጋዊ ሰብነት ንኽረክብ ንምግባር ኣድላዪ 
ወይ ቕድመ ኩነታት ዝኾነ ስምምዕነት ሰላም ንምፍፃም 
ብዝምልከት ሚኒስቴር ፍትሒ ንቦርድ መረፃ ደብዳበ 
ፅሒፉ ዩ። በዚ ‘ውን ጉዳይ ሕጋዊ ሰብነት ህወሓት መዕለቢ 
ንኽረክብ ብወገን መንግስቲ ክግበር ዝኽእል ኹሉ ተገይሩ 
‘ዩ። መንግስቲ ፌደራል ልዕሊ ፍርቂ ርሕቐት ኸይዱ፣ 
ብመሰረት ስምምዕነት ፕሪቶሪያ ትፅቢት ካብ ዝግበረሉን 
ካብ ዘለዎ ግቡእን ሓሊፉ ምስ ቦርድ መረፃን ህወሓትን 
ኣብቲ ጉዳይ ተኸታተልቲ ምይይጣት  ገይሩ ‘ዩ። 

ብመሰረት እቲ ዝተገበረ መመሓየሺ ሕጊ ቦርድ 
መረፃ ንህወሓት ብምምዝጋብ እቲ ትካል ሕጋዊ ሰብነትን 
ኣፍልጦን ንክህልዎ ናብቲ ቦርድ ሕቶ ምትሕብባር 

ኣቕሪቡ። ነዚ ስዒቡ ‘ውን ህወሓት ሕጋዊ ሰብነትን 
ኣፍልጦን ንምርካብ ትፅቢት ዝግበረሉ ናይ ፓርቲ ሰነዳቱ 
ማለት ‘ውን መደብን ሕገ ደንቢን እቲ ፓርቲ ከምኡ ‘ውን 
ኻልኦት ተተሓሓዝቲ ሰነዳትን ናብ ብሄራዊ ቦርድ መረፃ 
ብምቕራብ ብመሰረት እቲ ዝተመሓየሸ ኣዋጅ ተመዝጊቡ 
ሕጋዊ ሰውነት ረኺቡ ‘ዩ።

ስለዝኾነ ‘ውን ጉዳይ ምዝገባን ሕጋዊ ሰውነትን 
በዚ ብምዝዛም፤ ምርብራብ ኹሎም መዳርግቲ ኣካላት 
ሰላም ኣብ ምፅናዕ፣ ዳግማይ እግሪ ምትካልን ኣብ 
ኣጀንዳ ልምዓትን ክኸውን ይግባእ። ዘየድልን ንህዝቢ 
ዘይጠቅምን፣ ትርጉም ኣልቦ ሞገት ኣወጊድና ንህዝቢ ኣብ 
ዝረብሑ ኣጀንዳታት ሰላምን ልምዓትን ክነድህብ ይግባእ 
ክብል እቲ መግለፂ ኣብሪሁ ‘ዩ፡፡ 

ሃገራዊ ቦርድ መረፃ ኢትዮጵያ ብወገኑ ነቲ ብሰንኪ 
ኹናት ትግራይ  ሕጋዊ ኣፍልጦኡ ተኸሊኡ ዝፀንሐ 
ህዝባዊ ወያነ ሓርነት ትግራይ [ህወሓት] ብፍሉይ 
ኹነታት  ምስክር ወረቐት ኣፍልጦ ከም ዝሃቦ ይዝከር። 
ህወሓት ብፍሉይ ኹነታት ከም ፖለቲካዊ ውድብ 
ንኽምዝገብ ዝተመሓየሸ ኣዋጅ ዝተዳለወ ኾይኑ፤ ነዚ 
መሰረት ብምግባር ናይ ዓመፅ ተግባር ደው ኣቢሉ ብሕገ 
መንግስታዊ መገዲ ንኽንቀሳቐስ ከም ዝተሰማምዐ መግለፂ 
እቲ ቦርድ የመልክት። ድሕሪ ኹናት ትግራይ ሕጋዊ 
ሰብነቱ ዝተሰረዘ ህወሓት ዳግማይ ሕጋውነቱ ክምለሰሉ 
ሕቶ ከቕርብን ምስ ፈደራል መንግስቲ ዝርርባት ከካይድን 
ምፅንሑ ይፍለጥ። 

ህዝባዊ ወያነ ሓርነት ትግራይ ብወገኑ ዝተሰረዘ 
ሕጋዊ ሰብነቱ በቲ ውድባት ፖለቲካ ብፍሉይ ኵነታት 
ንምምዝጋብ ዝወፀ ኣዋጅ መሰረት ከም ብሓድሽ 
ንኽምዝገብ ዝተውሃበ ውሳነ ከምዘይቕበሎ ኣፍሊጡ 
ነይሩ። ኣብዚ ሐዚ እዋን  ኣብ መንጐ ቦርድ መረፃ 
ኢትዮጵያን ምስኡ ተዛሚዱ ድማ ምስ መንግስቲ ፈደራል 
በቲ ኻልእ ድማ ኣብ ሞንጎ መሪሕነት ተፈጢሩ ብዘሎ 
ምክፍፋልን ምጕጅጃልን ኣቓልቦ ብዙሓት ስሒቡ ዘሎ 
ጉዳይ ‘ዩ። 

እዚ ከምዘሎ ኾይኑ ኣብ መዳይ ፀጥታ ‘ውን ኣብ 
ዝተፈላለየ ጉዳያት ካብ ሕጊን ስርዓትን ወፃኢ ክንቀሳቐሱ 
ዝፀንሑ፣ ኣብ ስርቂ፣ ብልሽውናን ካልኦት ተግባራትን 
ከምዝተዋፈሩ ዝተጠርጠሩ ሹመኛታትን ሓለፍቲ ስራሕን 
ኣብ ትሕቲ ቁፅፅር እናዋዓሉ ከምዝኾኑ ዝፍለጥ ‘ዩ፡፡ 
ልዕልና ሕግን ፀጥታን እቲ ክልል ንምርግጋፅ ዝተፈላለዩ 
ምንቅስቃሳት ይካየዱ ከምዘለዉ ‘ውን ካብ ፖለቲካ 
ኣካላትን ካብ ኣካላት ፀጥታን እናተገለፀ ፀኒሑ ‘ዩ። በዚ 
መሰረት ድማ ኣብ ዝተፈላለየ ገበናት ተዋፊሮም ዝፀንሑ 
ውልቀሰባት ሕጋዊ ስጕምቲ ክውሰድ ከምዝጀመረ 
እናተገለፀ ይርከብ።

ብኣይተ ጌታቸው ዝምራሕ ግዝያዊ ምምሕዳር 
ትግራይ ‘ውን ኣብታ ክልል ዝካየድ ዝኾነ ይኹን 
ነቲ ተረኺቡ ዘሎ ኣንፃራዊ ሰላም ዝዘርግ፣ ድሕነትን 
ውሕስነትን ህዝቢ ኣብ ሓደጋ ዘውድቕ ካብ ሕጊ ወፃኢ 
ዝግበር ኣካይዳታትን ከምዘይዕገስ ከምዘጠንቀቑ ይዝከር። 
ልዕልና ሕጊ ንምርግጋፅ ዘኽእል ሕጋዊ ስጉምቲታት 
ድማ ተጠናኺሩ ከም ዝቕፅል ኣፍሊጡ። ብመሰረት 
እዚ  ዝርዝር እቲ ሰላምን ፀጥታን እታ ክልል ይኹን 
ድሕነት ህዝቢ ኣብ ሓደጋ ዘውድቕ ዝተባህለ ተግባራትን 
ምንቅስቓሳትን ብዝርዝር እንተዘይተገለፀ ‘ውን  ስእነት 
ድሕነትን ፀጥታን እቲ ክልል ከምኡ ድማ ኣብ ፖለቲካዊ 
መድረኽ እቲ ክልል ዝተፈጥረ ፀገም  በቲ ኻልእ ንንቡር 
ፖለቲካውን ማሕበራውን ፀጥታን  ትግራይ ዝፍትኑ 
ዘለዉ ተርእዮታት ምዃኖም ክግለፅ ፀኒሑ ‘ዩ።

ኣብቲ ክልል ሐዚ ዘድሊ ሰላምን ልምዓትን እዩ፡
፡ጉዳይ ህጋዊ ኣፍልጦ መዕለቢ ረኺቡ ኣሎ፡፡ህወሓት 
እውን ጉባኤ ንምክያድ መደብ ሒዙ ዝፀንሐ እንትኾን 
እዚ ንምክያድ ግና  መመሪሒታት ቦርድ መረፃ ኢትዮጵያ 
ከኽብር ግድን ይኸውን፡፡ህጋዊ አካይዳ በምኽታል ኣብ 
ትግራይ ውሑስ ሰላምን ልምዓትን ንክመፅእ ምስራሕ 
ካብ ኩሉ ትፅቢት ይግበር፡፡

ሕገ መንግስትን ሕገ መንግስታዊ ትካትን ምኽባር 
እዩ፡፡ዝኾነ ውድብ ኮነ ኣካል ወይ ውልቀ ሰብ ካብ ሕጊ 
ንላዕሊ ክኸውን ስለዘይብሉን ስለዘይግባእን ሕጊን 
ስርዓትን ክኽበር ኣለዎ፡፡ካብዚ ወፃኢ ዘሎ መገዲ መገዲ 
ጥፍኣት ከምዝኾነ ምግንዛብ ይግባእ፡፡

ሕገ-መንግስትን ሕገ-መንግስታዊ ትካላትን ምኽባር- 
መትከል ስምምዕነት ፕሪቶሪያ

ህወሓት ሕጋዊ 
ሰብነቱ ዝሰኣነ 

ብሄራዊ ቦርድ መረፃ 
ኢትዮጵያ ብመሰረት 

ኣዋጅ ምዝገባን 
ስነ-ምግባርን 

ፖለቲካዊ ፓርትታት 
ብዘመሓላለፎ ውሳነ 
ምዃኑ ዝፍለጥ ‘ዩ

ዕዱም ጋሻ 

ወጋሕታ፡- ኣብ ክልልትግራይ ሕማም ሸሮኽ 
ብፍላይ ምስ እዋን ክረምቲ ተተሓሒዙ ተኸሲቱ 
ኣሎ፤ እስቲ ብዛዕባ እዚ እንታይ ከምዝመስል 
መብርሂ ይሃቡና፤ ብዋናነት ኣበይ ከባቢታት ‘ዩ 
ተኸሲቱ ዘሎ? 

ኣይተ ገብረሰላማ፡- መጀመርያ ሕማም ሸሮኽ 
እንታይ ‘ዩ？ እንተይልና፤ ሕማም ሸሮኽ  ብዓይኒ ብዘይረኣዩ 
ተሃዋስያን / ቫይቤሪዮ ኮሌሬ / ኣቢሉ ዝመሓላለፍ ሕማም 
‘ዩ። እቲ ሕማም ዝኽሰት ሰባት ብቫይቤሪዮ ኮሌሬ 
ዝተበከለ ምግብን ማይን እንትጥቀሙ ‘ዩ። ሕማም 
ሕማም ሸሮኽ  ኣብ ሰውነት ደቂ ሰብ ዘሎ ፈሳሲ ፀንቂቑ 
ክውዳእ ብምግባር ሓደጋ ዘስዕብ ሕማም እንትኸውን 
እንተዘይተሓኪሙ ድማ ኣብ ውሽጢ ውሑዳት ሰዓታት 
ሞት ከስዕብ ዝኽእል ‘ዩ።

ክሳብ 28 ሓምለ 2016 ዓ.ም 16 ዝኾኑ ወገናት 
በቲ ሕማም ዝተተሓዙ እንትኾኑ፣ እቶም 15 ሰባት ደቂ 
ተባዕትዮ ኮይኖም ሓንቲ ጓል ኣነስተይቲ ‘ያ።   ካብዚኦም 
ኣቶም 7 ድሒኖም ካብ ሕክምና ዝወፁ እንትኾኑ እቶም 9 
ድማ ኣብ ክትትል ሕክምና ይርከቡ።  ካብቶም ዝሓመሙ 
8 ወርቀኛታት፣ 5 ገባራት፣  እቲ ሓደ ሓላዊ እንስሳ 
እንትኾን እቶም 2 ድማ ኣብ ካሊእ ስራሕ ዝነጥፉ ‘ዮም።   

ኩነታት እቲ ሕማም ብመንፅር ወረዳ እንትርአ ድማ 
ኣብ ኣስገደ 14 ሕሙማት፣ ኣብ ወረዳ ፅምብላ ጣብያ 
ደብረ ማርያም 1፣ ኣብ ሽረ እንዳ ስላሰ ‘ውን  1 ኮይኑ እቲ 
ሓደ ካብ ወረዳ ኣስገደ ጣብያ ሕፃፅ ዝመፀ ወርቀኛ ‘ዩ።  
እዚ ከምዘሎ ኮይኑ መንቀሊ እቲ ሕማም ከንርኢ እንተለና 
ድማ 15 ሕሙማት ካብ ሩባ ማይ ብምስታይ ዝሓመሙ 
እንትኾኑ፣ 1 ድማ ካብ ዒላ ማይ ብምስታይ ዝሓመመ 
ምዃኑን ተፈሊጡ ኣሎ።

ብዋናነት እቲ ሕዚ ዝረአ ዘሎ ዓይነት ሕማም፣ ሕማም 
ሸሮኽ ‘ዩ፤ ብተወሳኺ ሕማም ዓሶ ‘ውን ኣብዝተወሰነ 
ከባቢታት ይረአ ‘ዩ፤  በቲ ዝተረኣየ መሰረት ማለት 
ኣባና ዕለት 20 ሓምለ ‘ዩ ሕማም ሸሮኽ ተራእዩ ዘሎ፤ 
እዚ ብወናነት ኣብ ሰሜናዊ ምዕራብ ወረዳታት ኣስገደን 
ፅምብላን  ‘ዩ ክረአ ጀሚሩ።   እቲ ዝበዝሐ ተረኣየ ኣብ 
ኣስገደ ጣብያታት ደደቢት፣ ሰላም፣ ዕዳጋ ሕብረት፣ ዓዲ 
ሓሚዳይን ማይ ሓንሰን ዝበሉ ከባቢታት ‘ዩ።  ኣብ ወረዳ 
ፅምብላ  ድማ ኣብ ደብረማርያም ኣብዝበሃል ‘ዩ ኣጋጢሙ 
ዘሎ።  እዚ ኣጋጢሙ ዘሎ ምስ ምንታይ ተታሓሒዙ ‘ዩ 
እንተይልና ማለት ግዳያት እቲ ሕማም ኮይኖም ዘለዉ 
እቶም 20 ሰባት ናይ ሩባ ማይ ብምስታይ ኮይኑ እቲ ሓደ 
ሰብ ድማ ካብ ዒላ ዝተቐድሐ ማይ ብምስታይ ከምዝኾነ 
‘ዩ ተረጋጊፁ ዘሎ።  እዚኣቶም ኣብ ዝተፈላላዩ ጥዕና 
ትካላት ኣትዮም ሕክምና እናወሰዱ ዝርከቡ 15 ሰባት 
‘ዮም።  ሓደ ሰብ ድማ ንበይኑ ተፈልዩ ንካልቸር ምርመራ 
ተላኢኹ ምርመራ እናተገበረሉ ‘ዩ።  ሰለስተ ሰባት ድማ 
ብደገ ኮይኖም እናተሓከሙ ይርከቡ።  ክልተ ሰባት ድማ 
ድሒኖም ናብ ገዝኦም ከይዶም ኣለዉ።  

ወጋሕታ፡-  ምልክታት፣ ቀንዲ ጠንቂን ከምኡ 
‘ውን  ሜላታት ምክልኻል እቲ ሕማም ሸሮሕ 
ተዝገልፁልና?  

ኣይተ ገብረሰላማ፡- ምልክታት እቲ ሕማም፣ ማይ 
ሩዝ ዝመስል ቀጢን ውፅኣት ከምኡውን ፈሳሲ ሰውነት 
ምቕናስን ምድራቕ ሰውነትን (ዲሃይድሬሽን)፤ ቅልጡፍ 

ውልቀን ከባቢን ፅሬት ብምሕላው ሕማም ሸሮኽ  
ከንከላኸል ይግባእ

ህርመት ልቢ፣ ምሽብሻብ ቆርበት፣ምድራቕ ኣፍ፣ ትሑት 
ፀቕጢ ደም፣ ምውሓድ ማይ ፈሳሲ ሰውነትን ቃንዛ /
ምጭምዳድ ጭዋዳታትን፤ እቶም ተሃዋስያን ናብ ኣካል 
ወድሰብ ድሕሪ ምእታው ካብ 12 ሰዓታት ክሳብ 5 መዓልቲ 
ኣብ ዘሎ ግዘ ምልክታት ይርኣዩ ‘ዮም። 

ቀንዲ ጠንቂን እቲ ሕማም ድማ ዝተበከለ ምግቢ፣ 
ዝተበከለ ማይ፣ ውልቃውን ከባብያውን ፅርየት 
ዘይምሕላው፣ ኣብ ሜዳ ምፍታን፣ ሽቓቕ ዘይምህላውን 
እንተሃልዩ ድማ ብግቡእ ዘይምጥቃምን ፅሬቱ 
ዘይምሕላውን ክኽሰቱ ይኽእሉ ‘ዮም።

ከምኡ ‘ውን ቀንዲ መመሓላለፊ መንገድታት ሕማም 
ሸሮኽ  ብባክተርያ ዝተበከለ ምግብን ማይን ምጥቃም፣ 
ብዝተበከለ ማይ ዝተለቕለቑ/ዝተሓፀቡ ኣቑሑት ክሽነን 
መመገቢ ኣቑሑትን ምጥቃም፣ ብተህዋስያንን ሕማም 
ተሰከምቲ ሃመማታትን ዝተበከለ ምግቢ ምምጋብ፣ 
ውፅኣትን ተምላስን ሕሙም ብግቡእ ዘይምውጋድ፣ 
ጥዑይ ሰብ እቲ ሕሙም ዝተጠቐመሎም ነገራት ብግቡእ 
ከየፅረየ እንትጥቀም፣ ኣካልን ክዳውንትን ብሕማም ሸሮኽ 
ዝሞተ ሰብ ምትንካፍ፣ ሽቓቕ ብፅሩይ ማይን በረኪናን 
ብዘይምሕፃብ እቲ ሕማም ክመሓላለፍ ዝገብሩ ‘ዮም።

ሜላታት ምክልኻል እቲ ሕማም ኮሌራ ዝተሓከመ 
ወይ ፈሊሑ ዝዘሓለ ማይ ኣብ ዝተሓፅበን ፅሩይን መትሐዚ 
ምዕቃብ፣ ንመስተን መመገቢን ኣቑሑት መሕፀቢ ፅሩይ 
ዝተሓከመ ወይ ፈሊሑ ዝዘሓለ ማይ ምጥቃም፤ ኢድ 
ኩሉ ግዜ ብማይን ሳሙናን ምሕፃብ ብፍላይ ድማ ኣብ 
ወሳኒ እዋናት፤ ኣሕምልትን ፍረምረን ብዝተሓከመ ወይ 
ብፅሩይ ማይ ምሕፃብ፤ ምግብታት ካብ ዝኾነ ይኹን 
ብኽለት ምክልኻል፤ ዝተመሓየሸ ሽቓቕ ምህናፅን ብግቡእ 
ምጥቃምን ፅርየቱ ምሕላውን፣ ኣብ ወሰን ፅርግያ ዝርከቡ 
ሸየጥቲ ምግቢ ምፍታሽን ምቁፅፃርን፣ ደረቕን ፈሳስን 
ጉሓፍ ብኣግባቡ ምእላይ፣ ፍታን ህፃውንቲ ኣብ ሽቓቕ 
ምውጋድ ወይ ኣብ ዓሚቕ ጉድጓድ ምቕባር፣ኣብ ወሰንቲ 
እዋናት ኣእዳውና ብማይን ሳሙናን ምሕፃብ፣ ካብ ሽቓቕ 
ድሕሪ ምምላስ፣ ቅድሚ ምድላው ምግቢ፣ ቅድሚ 
ምምጋብ፣ ህፃናት ድሕሪ ምፅራይ፣ ቅድሚ ምጥባው፣ ዝኾነ 
ርስሓት ድሕሪ ምትንካፍካ፣ ብሕማም ሸሮኽ   ዝተትሓዘ 
ሰብ ድሕሪ ምትንካፍ ኣእዳው ብፅሩይ ማይን ሳሙናን 
ብኣግባቡ ብምሕፃብ ነቲ ሕማም ምክልኻል ይከኣል ‘ዩ።

ወጋሕታ፡- ቢሮ ጥዕና ክልል ትግራይ ነዞም 
ከምዚኦም ዝበሉ ሕማማት ንምክልኻል እንታይ 
እናሰርሐ ይርከብ?

ኣይተ ገብረሰላማ፡- ቐዳማይ ኮሚቴ ተጣይሹ 
ናብ ታሕቲ ወሪዱ ዝተፈላላዩ ትምህርትታት እናተወሃበ 
ይርከብ።  ካልኣይ ድማ ብምድያታት ኣቢልካ መልእኽቲ 
ክመሓላላፍ እናተገብረ ‘ዩ።  ብሳልሳይ ደረጃ ሕብረተሰብ 
በቢኸባቢኡ እቲ ናይ ፅረት ስራሕቲ ክግበር ብናይ 
ጥዕና መሓዉራት ኣቢልካ ናይ ምምሃር ወይ ግንዛበ 
ናይ ምፍጣር ስራሕቲ  እናተሰርሐ ‘ዩ ዝርከብ።  ድሕሪ 
ሓሙሽተ መዓልቲ ድማ ከም ቢሮ ሓምለ 27 ንሚድያታት 
መግለፂ ክወሃብ ተገይሩ ‘ዩ።  ብፍላይ ድማ ብዝተዋደደ 
መንገዲ እቲ ተጣይሹ ዘሎ ኮሚቴ  ኣብታሕቲ ወሪዱ ናይ 
ምክልኻል ስራሕቲ እናተሰርሐ ‘ዩ ዝርከብ።  ሕበረተሰብ 
ጥንቓቐ ምእንቲ ክገብር ኣብ ዞባ ሰሜን ምዕራብ ወረዳ 
ኣስገደ ሕማም ሸሮኽ ዝተርኣየ ምዃኑ እቲ ቢሮ 27 ሓምለ 

ብዕሊ ኣውጁ ‘ዩ።  
ወጋሕታ፡- ምስእዚ ተተሓሒዙ ክቐሪ ዘይግበኦ 

ነገር እንተሃልዩ ተዝገልፁልና፤
ኣይተ ገብረሰላማ፡- ሕዚ ምስ ሕማም ኮሌራ 

ተተሓሒዙ ዘሎ ኩነታት ከንገልፆ እንደሊ ሕማም ሸሮኽ 
ብቐሊሉ ከንከላኸሎ ንኽእል ሕማም ‘ዩ፤ ኮይኑ ግና 
ኣቅሊልካ ዝረአ ሕማም ኣይኮነን፤ ክሳብ ሞት ዘብፅሕ 
ሕማም ‘ዩ።  እዚ ሕማም እዚ ውልቀን ከባብያውን 
ፅሬትናን ፅሬት ንጥቀመሉ ማይን ምግብናን ብምሕላው 
ሕማም ኮሌራ ከንከላኸል ንኽእል ኢና።   ሕብረተሰብ 
ሕማም ኮሌራ ብኸመይ ክመዝመፅእ ከምዝኽእል 
ብግቡእ ተረዲኡ ብጋንኡ ጥንቓቐ ክገብር ኣለዎ።  ማለት 
ከምቲ ኣቀዲመ ዝገለፅክዎ ናይ ውልቑን ከባቢኡን ፅሬት 
ብምሕላው ክከላኸል ኣለዎ።  

ሕማም ሸሮኽ ንምክልኻል ኣብዝግበር ፃዕሪ ኩሉ 
ዝምልከቶ ኣካል ግዲኡ ክዋፃእ ኣለዎ።  ክሳብ ዕለት 29 
ሓምለ 21 ወገናት ተታሒዞም ኣለዉ።  እዚ ቀሊል ዝበሃል 
ኣይኮነን።  ትኹረት ገይርና ከንስርሐሉ ‘ዩ ዘለና።  

ወጋሕታ፡- ምእ እዚ ተተሓሒዙ ሓፈሻዊ 
መልእኽቲ እንተሃልይዎም ዕድል ክህቦም፤

ኣይተ ገብረሰላማ፡- ከምቲ ቐድም ኢለ ዝገለፅክዎ፣ 
ሕብረሰብ ምልክት ሕማም እንትርኢ ፅሩይ ማይ እናሰተየ 
ብቕልጡፍ ናብ ትካል ጥዕና ምኻድ፤ ቆልዑ እንተኾይኖም 
ብዝተኽኣለ መጠን ቀልጢፎም ጡብ ኣደ ብምጥባው ናብ 
ትካል ጥዕና ምውሳድ፣ ኣብ ሓደ ሊትሮ ፅሩይ ማይ ሓደ 
እሹግ መድሕን ሂወት /ORS/ ብምብፅባፅ ብተደጋጋሚ 
ብምስታይ ቀልጢፍካ ናብ ትካል ጥዕና ምኻድ፤ እቲ 
ዝተዳለወ መድሕን ሂወት ኣብ ውሽጢ 24 ሰዓታት 
ክውዳእ ኣለዎ።

ኣብ ገዛ መድሕን ሂወት እንተዘይሃልዩ 6 ማንካ 
ሻሂ ሽኮርን ፍርቂ ማንካ ሻሂ ጨውን ኣብ ሓደ ሊትሮ 
ፅሩይ ማይ ብምብፅባፅ ብተደጋጋሚ ምስታይ። 
ተቓላዕቲ ክፋላት ሕብረተሰብ ምሕብሓብ፤ ንኣካላውን 
ኣእምሮኣውን ፀገም ዘለዎም፣ ቁጠባዊ ፀግም ዘለዎም፣ 
ሕዱር ሕማም ዘለዎም፤ ከምኡ’ውን ተመዛበልቲ ክፋላት 
ሕብረተሰብን ፍሉይ ጥንቃቐ ክገብሩ ይግባእ። ሰብ ሞያ 
ድማ ኣድላዪ ኣካላውን ኣእምሮኣውን ሓገዝ ብምሃብ ነቲ 
ኣገልግሎት ምጅማር፣ ምልክታት ሕማም ሸሮኽ ብኣግባቡ 
ምግላፅ፣ መንገድታት ምምሕልላፍ ሕማም ሸሮኽን ኣገባብ 
ምክልኻልን ዘርኢ ናይ መምሀሪ ሓገዝ ሞዴላት ምምዕባል፣ 
በቲ ባክተሪያ ዝተለኸፉ ናብ ትካል ጥዕና ብምውሳድ 
ሕክምና ምግባር፣ ናብ ገዝኦም ምስ ተመልሱ ኣገባባትን 
ሜላታትን ምክልኻል እቲ ሕማም ብኣድማዒ መንገዲ ኣብ 
ግብሪ ከመይ ከምዘውዓሉ ምርኣይ፡ ኣድላይ ‘ዩ። ምልክት 
ሕማም ሸሮኽ ከጋጥም እንተሎ ክግበር ዝግብኦ ጥንቓቐን 

ቕልጡፍ ሕክምናን፣ጨው እንግሊዝ ወይ 6 ናይ ሻሂ 
ማንካ ሽኮርን ፍርቂ ናይ ሻሂ ማንካ ጨውን ብ1 ሊትሮ 
ማይ ብምብፅባፅ ፈሳሲ እንዳተወሃቦ/ባ ብቅልጡፍ ናብ 
ትካል ጥዕና ብምኻድ ንበዓልኻን ስድራኻን ካብቲ ሕማም 
ምክልኻል የድሊ።  

ሕዚ ሕማም ኮሌራ ብቐሊሉ ከንከላኸሎ ንኽእል 
ኢና ከንብል እንተለና፣ ቐዳማይ ሕብረተሰብ ናይ ውልቑን 
ከባቢኡን ፅሬት ክሕሉ ኣለዎ።  ካልኣይ ሕማም ከጋጥም 
እንተሎ ክዳነገፅ እንተይኮነስ ናብ ሕክምና ‘ዩ ቐልጢፉ 
ክኸይድ ዘለዎ፤ እንተተደናጊፁ ዝገደደ ምንኽኻእ 
ኣሎ፤ንኻሊእ ሰባት ምልካም ‘ውን ኣሎ ‘ዩ።  ብቐሊሉ 
ናብ ካሊእ ከባቢ ክኸይድ ስለዝኽእል ጥንቓቐ ክገብር 
ኣለዎ።  እንድሕ ሓደ ግዜ ኣጋጢሙ ግና ሕብረተሰብ 
ክገብሮ ዝግባእ ጥንቓቐ ምውሳድ ‘ዩ።  ባህርያት እቲ 
ሕማም ሓደ ፈሳሲ ናይ ሰውነትካ ብምውዳእ ‘ዩ ክቐትለካ 
ዝኽእል።  ኣብ ውሽጢ 24ሰዓት ክቐጥል ዝኽእል ሕማም 
‘ዩ።  ስለዝኾ ኣብ ከባቢና ከንገብሮ ዝግባእ ሕድሕድ 
ሕብረተሰብ እንተተረኺቡ ኦኣርኤስ ዝበሃል ውሁድ ኣሎ፣ 
ወይ ደሞ ንሱ እንተዘይተረኺቡ 6ማንካ ሽኮርን ክልተ 
ማንካ ጨውን ገይርካ ሓደ ሊትሮ ማይ ብምብፅባፅ ነቲ 
ዝሓመመ ሰብ ብጥንቓቐ ክወሃብ ክኽእል ኣለዎ።  

ካሊእ ድማ ማይ ኣፍሊኽሓ ምጥቓም ወይ 
ከዓ ዝተሓከመ ማይ ምስታይ።  ዘይተሓከመ ማይ 
ዘይምስታይ፤ ኣውዒኻ ምስታይ ‘ውን ተመራፂ ‘ዩ፤ ከምዚ 
ክጥቐመሉ ኣለዎ ዝብል ሓሳብ ‘የ ክህብ ዝደሊ።  ኣብዚ 
ግና ዝምለከቶም ኣካላት በርቲዖም ክሰርሑ ኣለዎም።  
ብፍላይ ሰብ ሞያ ንሕበረተሰብ ከምህሩ ኣለዎም።  ኩሉ 
ነናይ በዓሉ ግደ ክፃወት ኣለዎ።  ብፍላይ ድማ ኣብ 
ምሕላው ውልቐን ከባቢን ፅሬት ቖላሕታ ክገብር ኣለዎ።  
ካሊእ ኣብ ከባቢና ዝሓመመ ሰብ እንተሪእና ኣብ ከባቢና 
ናብዝርከብ ትካል ጥዕና ከንወስዶ ኣለና።  ወይ ከንህብር 
ኣለና።  

ሕዚ መብዛሕትኡ እቲ ሓደጋ ተራእይዎ ዘለ ከባቢ 
በረኻ ‘ዩ።  ናይ ሕርሻ ቦታ ‘ዩ።   ወርቐኛታት ዘለዎ ከባቢ 
‘ዩ።  ጓሶት ‘ውን ዝሓመሙ ኣለዉ።  ወርቐኛታት ‘ውን 
ዝሓመሙ ኣለዉ።  ከምኡ ‘ውን ገባራት ኣለዉ።  እዚ 
ሓደጋ ‘ዩ።  ዝኾነ ምልክት ከንርኢ እንተለና እንተስ ኣብ 
ከባቢና ንዝርከብ በዓል ሞያ ጥዕና፣ ወይ ትካላት ጥዕና 
ሓበሬታ ከንህብ ኣለና።  ነቲ ዝሓመመ ወገን ድማ ምርሓቕ 
እንተይኮነስ ናብ ትካል ጥዕና ወይ ሕክምና ምውሳድ፤ 
ዘየቋርፅ ውፅኣትን ተምላስን ኣለዎ ‘ዩ።  ከምዚ ዓይነት 
ምልክት ከምዘለዎ ብምርዳእ ቐልጢፉ ናብ ሕክምና 
ክኸይድ ኣለዎ።  

ወጋሕታ፡- ንዝሃቡና ሓበሬታ ኣዚና ነመስግን።  
ኣይተ ገብረሰላማ፡- ኣነ ‘ውን ኣዝየ ኣመስግን።  

መኣርግ ገ/ሄር

ኣብ እዋን ክረምቲ ብሰንኪ ውሕጅን ካልኦት ምኽንያታትን ዝስተ ማይ ስለዝብከል ዝተፈላላዩ 
ሕማማት ይኽሰቱ  ‘ዮም።   ዝናብ ብብከላ ማይ ንዝፍጠሩ ሕማማት ዝዓበየ ዕድል ይፈጥር። 
ረሳሕ ማይ ፀራሪጉ ናብ ዝስተዩ ማይ ብምውሳድ ንእንሰትዮ ማይና ክብክሎ ይኽእል። እዚ 
ድማ ጠንቂ ከም ሕማም ሕማም ሸሮኽ ፣ ታይፎይድን ካልኦት ሕማማትን ከንተሓዝ ይገብር።  
ብፍላይ ሕማም ሸሮኽ ከንርኢ እንተለና ብባክተርያ ቪብሪዮ ሸሮኽ ዝመፅእ ከቢድን ንህይወት 
ኣብ ሓደጋ ዘእቱን ሕማም ‘ዩ። እዚ ብማይ ዝመሓላለፍ ረኽሲ ብቐንዱ ብዝተበከለ ማይን 
ምግብን ዝመሓላለፍ ኮይኑ፣ ኣብ ውሱን ተበፃሕነት ፅሩይ ዝስተ ማይ ኣብ ዘለዎም ከባቢታት 
መብዛሕትኡ ዝፍጠር ‘ዩ።  እዚ መብዛሕትኡ ኣብ እዋን  ክረምቲ ከጋጥሙ ካብ ዝኽእሉ ብዙሓት 
ሕማማት  እቲ ሓደ ኮይኑ ብዛዕባ እዚ ምስ  ኣብ ቢሮ ጥዕና ክልል ትግራይ ክኢላ ርክብ ህዝቢ 
ኣይተ ገብረሰላማ ገብረትንሳኤ ከብርሁልና እዚ ከምዝስዕብ ፃኒሒት ጌርና ኣለና።  

ኣብዚ ቕነ ኣሸንዳ ካብ ሃገር ውሽጥን ደገን ናብ 
ትግራይ ብበዝሒ ጋሻ ዝመፅአሉ ምስ ሙዃኑ ተተሓሒዙ 
ነዚ ጋሻ ዝግባእ ፅሬትን ቅልጣፈን ዘለዎ ኩሉ ዓይነት 
ግልጋሎት ብምሃብ ዕግበት ተገልገልቲ ንምዕባይ ዘኽእል 
ግንዛበ መዕበዪ መድረክ ምስ  ኣካላት ሚድያ፣ መራሕቲ 
ሃይማኖት፣ ዝተፈላለዩ ወሃብቲ ግለጋሎት፣ ማእኸል 
መሸጣ ውፅኢት ባህላዊ ኢደ ጥበብ፣ ሓይልታት ፀጥታን 
ቤት ፅሕፈት ፖሊስን፣ ቱር ኦፕሬተራትን ካልኦትን 
ንከተማ መቐለ ሓዊሱ ኣብ ዘተፈላለያ ከተማታት 
መድረኻት እናተሳለጡ ‘ዮም ዝረከቡ።

ምስዚ ተተሓሒዙ ዳይሬክቶሬት ዳይሬክተር 
ብቕዓት ምርግጋፅ ቢሮ ባህልን ቱሪዝምን ክልል ትግራይ 
ኣይተ የማነ ገድሉ ንጋዜጣ ወጋሕታ ከም ዝበልዎ፤ በዓል 
ኣሸንዳ ካብ ቅድሚ ልደት ክርስቶስ ጀሚሩ ድሕሪ ልደት 
ክርስቶስ  ‘ውን ቀፂሉ ብጎራዙ ደቂ ኣንስትዮ ብሙሉእ 
ነፃነት ባህልንን ታሪኸንን ዘንፀባርቃሉ በዓል ከምዝኾነ 
ብምግላፅ፤  በቲ ኵናት ዝተጎድአ ዓውዲ ቱሪዝምን 
ኢኮኖምን እታ ክልል ፀጋታት ቱሪዝም ብምዕቃብን ናብ 
ረብሓ ብምውዓልን ናብቲ ዝነብሮ ንምምላስ ጥራሕ 
ዘይኮነስ ናብ ዝሐሸ ኢኮኖምያዊ ረብሓ ንምውዓል እቲ 
ቢሮ ትልምን ኣንፈትን ሒዙ ኣብ መላእ ክተማታት 
ትግራይ ሰላምን ድሕነንትን ብዝሓለወ ደሚቁ ንምኽባር 
ሰፊሕ ምድላዋት ተገይርሉ ኣሎ። 

እዚ በዓል እንተኽበር  ካብ ዝተፈላለዩ ውሽጢ 
ዓድን ወፃእን ንዝምፅኡ ኣጋይሽ ኣገልግሎታት ብምሃብ 
ኣብ ማሕበራዊ ኢኮኖሚያዊ ረብሓ ኣብ ምምፃእ ልዑል 
ግደ ከምዝህልዎ ብምገላፅ፤ ትግራይ ብምኽንያት በዓል 

ኣሸንዳ ንዝመፅኡ ኣጋይሻ ንምቅባል ምሉእ ምድላዋት 
ገይራ ከምዘላን በዚ ኣጋጣሚ ‘ውን ኣብ ደገን ኣብ 
ውሽጥን ኢትዮጵያ ንዘለው ሃወፅቲ መፂኦም ተኻፈልቲ 
ናይዚ ብዓል ንክኾኑ ኣይተ የማነ ይፅውዑ።

ብተወሳኺ ኣብ ከተማ መቐለ ኣብ 2017 ዓ/ም 
ከባቢታት ቤተ መንግስቲ ሃፀይ የዉሃንስ፣ ነባር ቤተ 
መዘጋጃ፣ ደጅን መናፈሻ፣ ሉሲ መናፈሻ፣ መዐደሊ 
ነዳዲ፣ ኮሚሳርን ከባቢኡን ብሓፈሻ 35 ሽሕ ካሬ 
ሜትር ዝሽፍን ብከባቢ 2 ቢልዮን ብር ንክለምዕ መደብ 
ተታሒዙሉ ዘሎ ፕሮጀክት ኣሸንዳ ስኩየር ብዝምልከት፤ 
ሓደ ሜጋ ፕሮጀክት ቱሪዝም ትግራይ ከምዝኾነን፤ እዚ 
ፕሮጀክት ዝህነፀሉ ዘሎ ቅድም ክብል ‘ውን ፍፃመታት 
ኣሸንዳን ካልኦትን ዝካየድሉ ታሪኻዊ ቦታ ከምዝነበረን 
ብምግላፅ፤ ሐዚ ድማ ፓርክ ኣሸንዳ ትግራይ ዝኾነሉን 
ንቀፃሊ በዓል ኣሸንዳ ድማ ብቀዋሚነት ቦታ ዝሐዘሉ፣ 
ኣብ ቱሪዝም ንዝስርሑ ልምዓታት ሓደ መበገሲ መንጠሪ 
ተገይሩ ከምዝውሰድ ‘ዮም ዝገልፁ።  

ብተምሳሳሊ ኣብ ኣከባብራ ኣሸንዳ በዓል ኣመለኪቱ 
ቢሮ ባህልን ቱሪዝምን ትግራይ ምስ ኣምነን ማርኬቲንግ 
ፕሮሞሽን ብምትሕብባር  ዓበይቲ ዓዲ፣ ደቂ ኣሸንዳ፣ 
ሓለፍቲ መንግስታዊ ኣብያተ ዕዮ ኣብ ዝተረኸብሉ 
ብሰሉስ ኣብ መቐለ ኣብ ዝተሳለጠ መድረኽ ዝተረኸቡ 
ሓላፊ ቢሮ ባህልን ቱሪዝምን ትግራይ ዶክተር ኣፅብሃ 
ገብረእግዚኣብሄር፣ ኣብዚ ዓመት ዝኽበር ታሪኻዊ 
፣ሃይማኖታውን ባህላዊ በዓል ኣሸንዳ ትውፊታቱን 
ክብርታቱን ብዘይምሽርራፍ ብምኽባር  ቑጠባዊ ረብሓ 
ትግራይ ምውሓስ ኣገዳሲ ከምዝኾነን እዙይ ንምትግባር 

ድማ ግደ መራሕቲ ሃይማኖት፣ ዓበይቲ ዓድን ኻልኦት 
ክፋል ሕብረተሰብ ቐፃልነት ዘለዎ ምውርራስ እቲ 
ክብረ በዓል ተግባራዊ ንምግባር ልዑል ተራ ክፃወት 
ከምዝግባእ የብርሁ።

ውሽጣዊ ፀገማትና ልዕሊ ትግራይ ኣይኮነን፣ ኢልና 
ኣሚና ብምሕባር ብዙሕ ነገር ክንቕይር ከምእንኽእል 
ዘጠራጥር ኣይኮነን ዝበሉ እቶም ሓላፊ፤ ስለዝኾነ 
ድማ ብሩህ መፃኢና ኣብዚ ዘብፅሐና መከራ ወፂእና፣ 
ዕንኪልልን ኣፋላላያትና ንጎኒ ገዲፍና ንቕድሚት 
ክንርእይ ይግባእ ክብሉ ኣብ ተምሳሳሊ ካሊእ መደርኽ 
ገሊፆም ምንባሮም ይዝከር።

ናይ ሎሚ ዘበን  በዓል ኣሸንዳ  ንክብሪ  ደቂ ኣሸንዳን 
ክብርታት ኣሸንዳን ከምኡ ‘ውን ብሩህ መፃኢ መሰረት 
ብዝኾነሉ መዳይ ንክብዓል ቅድሚ ኣዋርሕ ጀሚሩ 
ምድላው ከምዝተጀመረን ኩነታት ትግራይ ክልወጥ 
ዝኽእል ክንዲ ዝግበኣና ኢድና ክንዲ ክሓፍሰልና፣ 
ኣእምሮና ክንዲ ዝቕበሎ፣ ብርክና ክንዲ ክጎዮ ዝኽእል 
ክጎይይ ‘ዩ ምባሎም ‘ውን ተፀብፂቡ ‘ዩ።

ኣብ ተንቤን ኣሸንዳ ኣውርስ 2016 ብድሙቅ 
ንምክባር ምድላዋት ይውገን ብዘሎ መሰረት ብምግባር 
ኣብ ከተማ መቐለ ምስ ተወለድትን ፈተውትን ተንቤን 
ኣብ ትሕዝቶን ኣበዓዕላን ኣሸንዳ ኣውርስ መድረክ 
ዘተ ኣብ ዝተዳለወሉ  መድረኽ ዝተረኸቡ ካብኔ 
ሴክሪተርያት ስግግር ማሕበራዊ ልምዓት ፕሮፌሰር 
ክንደያ ገ/ህይወት፤ ኣብ ከባቢ ተንቤን ዘለው ፀጋታት 
ናብ ረብሓ ማሕበረ ቑጠባ ዕብየት ክውዕል ዝኽእል 
ፀጋታት ስለዘለዉ ተወዲብካ ምስራሕ ኣገዳሲ ምዃኑ 

ይገለፁ።
ክምኡ ‘ውን ኣብ ከተማ እኽሱም “ኽብርታት 

ዓይኒ ዋሪ ንደቂ ዓይኒ ዋሪን ንብሩህ መፃኢ ትግራይን” 
ብዝብል መሪሕ ሓሳብ  ዓመታዊ ክብረ ብዓል ዓይኒ 
ዋሪ ብዝደመቐ ንምብዓል ምድላዋት ይውገን ከምዘሎን 
ኣብታ ጥንታዊት፣ ታሪኻዊት፣ ሰረት ስልጣነታት ዓለም፣ 
ተምሳሌት ሰላም፣  ባህሊታትን እምነታትን ከምኡ ‘ውን 
ዝድህሰሱን ዘይድህሰሱን ሓድጊታትን ቅርሲታትን 
ዝርከቡላ ከተማ ኣኽሱም ሎሚ ዘመን ዝበዓል በዓል 
ዓይኒ ዋሪ ፍሉይ ክከውን ይስርሐሉ ከምዘሎ ዋና 
ኣማሓዳሪ  ርእሰ ኣድባራት ወገዳማት ኣኽሱም ፅዮንን 
ኣካያዲ ስራሕ ሃገረ ሰብከት ዞባ ማእኸል ክቡር 
ንቡረእድ ጎደፋ መርሃ  ምግላፆም ርክብ ህዝቢ ከተማ 
ኣኽሱም ሓቢሩ ‘ዩ።

ከም ፀብፃብ ጉዳያት ከሙዩኒኬሽን ዞባ ምብራቕ 
ትግራይ፤ በዓል ማርያ ሃይማኖታውን ባህላውን 
ትሕዝቶኡ ከይተበከለ ንክኽበር ምድላዋት ከምዝተወገነ 
ኮሚቴ ምስንዳእ ፅምብል ማርያ ከተማ ዓዲግራት 
ዘፍለጠ ኮይኑ፤ ነቲ በዓል ኣመልኪቶም መብርሂ ዝሃቡ 
መተሓባበሪ ከይዲ ስራሕ ባህልን ቱሪዝምን ከተማ 
ዓዲግራት ኣይተ የማነ ተኽለማርያምን መተሓባበሪት 
ከይዲ ስራሕ ባህልን ቱሪዝምን ወረዳ ጋንታ ኣፈሹም 
ወይዘሮ ፍረወይኒ በርሀን ከም ዝሓበርዎ፤ በዓል ማርያ 
ንክብርታት ደቂ ማርያን ብሩህ መፃኢ ትግራይን ብዝብል 
መራሒ ሓሳብ ካብ 14 ነሓሰ ጀሚሩ ብዝተፈላለዩ 
ፅምብላት ንክኽበር ቅድመ ምድላው ከምዝተወገነ 
ተገሊፁ ‘ዩ።

ፀጋታት ኣሸንዳ ንብሩህ መፃኢት.  . .

ዝተገብረ ምምሕያሽ ቅድሚ ሕዚ ዝካየድ 
ዝነበረ ዘይሕጋዊ ስራሕቲ ፀሊም ዕዳጋ ደው ዘብልን 
ዓበይቲ ናይ ወፃኢ ኩባንያታት ኣትየን ኣብ ንግድን 
ኢንቨስትመንትን ክዋፈራ ዘኽእል ምዃኑ  እቶም 
ምሁር ይገልፁ፤ እዚ ብዙሕ ሓይሊ ሰብ ዝሓትት 
ብምዃኑ ንመንእሰይ ፅቡቕ ናይ ስራሕ ዕድል ዝፈጥር 
‘ዩ ይብሉ።

ኣብ ናይጀርያ፣ ኬንያ፣ ግብፂ፣ ደቡብ ኣፍሪካን 
ሰኔጋልን መናእሰይ ፋይናንሳዊ ቴክኖሎጂ ተጠቒሞም 
ምስ ኢንተርኔት ዝተተሓሓዘ ስራሕቲ ሰሪሖም ብዙሕ 
ካፒታል ናብ ሃገሮም ከምዘምፅኡ ብምዝኽኻር፤ ኣብ 
ሃገርና ‘ውን  ዘፈር ቴሌኮም ነፃ ይኸውን ስለዘሎ 
መንእሰያት ነዚ ተጠቂሞም ዓቢዪ ስራሕ ክሰርሑ 
ይኽእሉ ‘ዮም ይብሉ። 

እቲ ማክሮ ኢኮኖሚ ሪፎርም ከም ሃገር ክግበር 
ካብ ዝግበኦ እዋን ድሒሩ እኳ እንተተፈፀመ ኣብ 
ኢኮኖሚ ዓብዪ ለውጢ ንምምፃእ ዕድል ከምዝፈጠረ 
ብምግላፅ፤ ኣብ ኢትዮጵያ ብምኽንያት ኣግሮ 
ኢንዳስትሪ፣ ሃፍቲ ማይን ሰፊሕ መሬት ሕርሻን፣ 
ፅቡቕ መሰረተ ልምዓት ብምህናፁ ከምኡ ‘ውን ዓብዪ 
ሓይሊ መንእሰይ ብምህላዉ ዕዉት ከምዝኸውን 
ይገልፁ።

ምስቲ ዝተገብረ ምምሕያሻት ኢትዮጵያ ዘለዋ 
ሃብቲታት ብምቕንጃው ብልቓሕ እንተይኮነስ ብናይ 
ገዛእ ርእሳ ኣፍራይነት እትነብር ሃገር ምግባር ይከኣል 
‘ዩ ይብሉ።

ናይጀርያን ግብፅን በብዓመቱ ልዕሊ 30 ቢልዮን 
ዶላር ካብ ዲያስፖራታቶም ይረኽቡ ‘ዮም ዝብሉ 
እቶም ሙሁር፤ በዚ ዓይኒ እዚ ኢትዮጵያ ካብ 
ዲያስፖራኣ እትረኽቦ ኣዝዩ ውሑድ ‘ዩ። ኢትዮጵያ 
ካብ ዲያስፖራኣ ዝግብኣ ንኸይትረክብ ፀሊም ዕዳጋ 
ዓቢዪ ዕንቅፋት ኮይኑዋ ‘ዩ ዝብሉ እቶም ሙሁር፤ 
እቲ ማክሮ ኢኮኖሚ ሪፎርም ኢትዮጵያ ናይ ወፃኢ 
ገንዘብ ብዕዳጋ ስለዝውሰን ኣብ ቀፃሊ ክትረኽቦ 
እትኽእል ረብሓ ክትረክብ ዘኽእላ ምዃኑ ይገልፁ። 
እቲ ቁጠባዊ ዕብየት ንባዕሉ ንዜጋታት ዕድል ስራሕ 
ኣብ ምፍጣር ዓብዪ ኣበርክቶ ከምዝህልዎ ‘ውን 
ይገልፁ።

እቲ ማክሮ ኢኮኖሚያዊ ሪፎርም ዕዉት 
ንኽኸውን ዝረአዩ ዘለዉ ፀገማት ብልሽውና ምእራም 
ኣድላዪ ‘ዩ ዝብሉ ቆስጠንጢኖስ (ዶ/ር)፤ ኣብ ኣወሃህባ 
ግልጋሎት ዝረኣዩ ፀገማት እንተዘይተፈቲሖም ናይ 
ወፃኢ ኢንቨስተራት መፂኦም ስራሕ ንምስራሕ 
ከምዝፅገሙ ይገልፁ።

ሚድያታት ብልሽውና ኣብ ምቅላዕ 
ዓቢዪ ሓላፍነት ኣለወን ይብሉ እቶም ምሁር፤ 
ኢንቨስትመንት ክሰፍሕን ዕድላት ስራሕ ክውስኽን 
ኣብ ፀብፃብ መፅናዕቲ ትኹረት ብምግባር ፀገማት 
ኣወሃህባ ግልጋሎት ንምቅላዕ ክሰርሑ ከምዘለዎም 

ይገልፁ።
ካልእ ተንታኒ ቁጠባ ሽዋፈራሁ ሽታሁን ብግዲኦም፣ 

እቲ ምምሕያሽ ማክሮ ኢኮኖሚያዊ ኣገዳስን ኣድላዪን 
‘ዩ ይብሉ። መንግስቲ እቲ ምምሕያሽ ካብቲ ትኽክለኛ 
ግዜ ንእሽተይ ቅድም ኢሉ ከምዝጀመሮ ዝዛረቡ እቶም 
ተንታኒ፤ ናይቲ ሕብረተሰብ ናይ ምውድዳር ዓቕሚን 
መንግስቲ ናይ ወፃኢ ዲፕሎማሲ ናይ ምፅዋር ዓቕሙን 
ምስ ማዕበለ እንተዝግበር ዝሓሸ ከምዝኾነ ይገልፁ።

ንማክሮ ኢኮኖሚ ሪፎርም ስዒቡ ናይ ወፃኢ 
ኢንቨስተራት ናብ ኢትዮጵያ መፂኦም ካፒታሎም 
እንተፍሲሶም ስራሕ ኣልቦነት፣ ዝቕባበ ዋጋን ሕፅረት 
ሸርፊ ወፃእን ካብቶም መሰረታዊ ብድሆታት ዝኾኑ ናይ 
ምፍታሕ ዕድል ከምዝህሉ ይዛረቡ።  

ኣቶ ሽዋፈራሁ ብፍላይ ኣብ ቱሪዝም፣ ኢንዳስትሪ፣ 
ባንኪን ንግዲ ጅምላን ካብ ዝፍጠር ናይ ስራሕ ዕድላት 
መናእሰይ ተጠቀምቲ ክኾኑ ከምዝኽእሉ ይገልፁ፤ 
እንተኾነ ግና ቁጠባ ኢትዮጵያ ካብ ካልኦት ሃገራት 
ብዝመፁ ኢንቨስተራት ካፒታል ምዕልቕላቕ ከየስዕብ 
ጥንቃቐ ክግበር ከምዘለዎ ይመኽሩ።

ኣበርክቶ ሕርሻ ኣብ ሓፈሻዊ ፍርያት ሃገር ክዓቢ 
ከምዘለዎ ዝገልፁ ኣይተ ሸዋፈራሁ፤ ኢትዮጵያ ንወፃኢ 
ሃገራት ክትሸጦ እትኽእል ፍርያት ሕርሻ ስለዝኾነ 
ኣብ ሕርሻ ትኹረት ምግባርን ሓረስቶት ምትብባዕን 
ከምዘድሊ ይገልፁ። እዚ ድማ ንመንእሰያት ዕድል 
ስራሕ ዝፈጥር ተወሳኺ ዓውዲ ‘ዩ ይብሉ።

መንግስቲ ናይ ወፃኢ ሸርፊ ጨረታ ኣውፂኡ 
ንባንክታት ናይ ወፃኢ ሸርፊ ክህብ ከሎ ኣብ ፀሊም ዕዳጋ 
ዝሽየጥ ናይ ወፃኢ ሸርፊ ምስዋር ከምዝቕንስ  ዝገልፁ 
እቶም ተንታኒ፤ እዚ ንፀሊም ዕዳጋ ኣዳኺሙ ኣብ 
ኢኮኖሚ ዓቢዪ ለውጢ ከምፅእ ከምዝኽእል ይገልፁ።

ከም ኣይተ ሽዋፈራሁ፣ እቲ ብዘይሕጋዊ መንገዲ 
ዝንቀሳቐስ ዝነበረ ፀሊም ዕዳጋ፣ ሕዚ በቲ ምምሕያሽ 
ኣብ ናፃ ዕዳጋ ምስ ተኸፍተ ናይ ምፍራይን ኣገልግሎት 
ናፅነት ክህልዎ ይኽእል ‘ዩ። ኣብ ኢትዮጵያ ዘሎ 
መጠን ቀረብን ጠለብን ስለዘይተጠዓዓመ ሕብረተሰብ 
ፍርያቱን ኣገልግሎቱን ካብ ቦታ ናብ ቦታ ብምንቅስቓስ 
በቲ ዝደለዮ ዋጋ ክሸጦ ሰላምን ምርግጋእን ክፍጠር 
ይግባእ ይብሉ እቶም ተንታኒ፤ ንማክሮ ኢኮኖሚ 
ሪፎርም ቅድመ ኩነት ክማላእ ኣለዎ ‘ውን ይብሉ።

ሙሁራን ስነ ቑጠባ ከምዝብልዎ ምምሕያሽ ማክሮ 
ኢኮኖሚ ዓብዪ ለውጢ ከምፅእ ዝኽእል እኳ እንተኾነ 
ዕውትነቱ ክረጋገፅ ብምሁራን ከም ስግኣት ዝተቐመጡ 
ፀገማት ሰናይ ምምሕዳርን ግዕዝይናን ዕንቕፋት ከይኾኑ 
ብትኹረት ተዝስረሐሎም ፅቡቕ ‘ዩ ክብሉ ይመኽሩ።   

ምምሕያሽ ማክሮ ኢኮኖሚ ኢንቨስትመንት 
ብምስፍሕፋሕ፣ ቱሪዝም ብምንቕቓሕን ኢንዱስትሪ 
ባንኪ ተወዳዳሪ ብምግባር ዝፈጥሮ ምችው ኩነታት 
ንብዙሓት ናይ ስራሕ ዕድል ተጠቐምቲ ዝገብር 
ከምዝኾነ ‘ዩ ዝግለፅ።  

ምምሕያሽ ማክሮ ኢኮኖሚን. . .
ብምግባር ከተግብሮ ከምዝወሰነ ገሊፆም። 
እዚ መድረኽ ፈላማይ ህዝባዊ ዋዕላ ከምዝኾነ 

ዝገለፁ ኣይተ ይትባረኽ፣ ቀፀልቲ መድረካት ብምክያድ 
ህዝቢ ዝወሰኖ ከም ዝትግበር ገሊፆም። 

ኣብቲ ዋዕላ ዝተረኸቡ ፕረዝደንት ግዝያዊ ምምሕዳር 
ትግራይ ኣይተ ጌታቸው ረዳ ከምዝበልዎ ምምሕዳር 
ከተማ መቐለ ዉሽጣዊ ዓቕምታቱ ብምጥንኻር ዝሰርሖም 
ዘሎ ዓበይቲ ፕሮጀክትታት ልምዓት ናእድኦም ብምግላፅ 
እዚ ፕሮጀክት ንከተማ መቐለ ብዝምጥን ክህነፅ ግዝያዊ 
ምምሕዳር ትግራይ ብዝከኣሎ መጠን ኣድላዪ ዘበለ ደገፍ 
ከም ዝገብር ገሊፆም። 

እዚ ፕሮጀክት ማሕበር ቁጠባዊ እታ ከተማ ኣብ 

ምርግጋፅ፣ ፅርይቲን ተብሃጊትን ከተማ ኣብ ምህናፅ ከም 
መበገሲ ጌርካ ዝዉሰድን ካልኦት ተመሳሰልቲ ገዘፍቲ 
ፕሮጀክትታት ምስራሕ ከም ዝከኣል መርኣያ ክኸዉን 
ከም ዝኽእል ገሊፆም። 

ከምዚ ዓይነት ፕሮጀክትታት ኣብ ኩለን ዓበይትን 
ዕሸል ከተማታትን ትግራይ ንምህናፅ ግዝያዊ ምምሕዳር 
ትግራይ ትኹረት ከም ዝህበሉ ወሲኾም ሓቢሮም።

ተሳተፍቲ እቲ መድረኽ ብወገኖም ምምሕዳር ከተማ 
መቐለ ዝሓዞ ገዚፍ ፕሮጀክት ዝነኣድን ንተግባራዉነቱ 
ኩሉ ክረባረብ ከምዝግባእ ብምግላፅ፤ ኣዝዮም ወሰንቲ 
ንዝኾኑ ጠለባት መንግስቲ ቀዳምነት ክዋሃቦም ይግባእ 
ክብሉ ተዛሪቦም። 

ኣብ ልዕሊ 35 ሽሕ ካሬ ሜትር. . .

ምኽክር ተጣይሹ ኣብዚ ሐዚ ኣጀንዳ ኣብ ምትእኽኻብ 
ይርከብ።  እቲ ምኽክር ውፅኢታዊ ንክኾን ካብ ዝገበሩ እቲ 
ሓደ ኣካታቲ ምዃኑ ተደጋጊሙ ይዝረብ ‘ዩ።  በዚ መንፅር ኣብ 
ዝተፈላለዩ ክፋላት ሃገርና ዝርከቡ ዕጡቓት ሓይሊ ዝተወሰኑ 
ፓርትታት ፖለቲካ ናብ ምኽክር ንክመፁ ንምግባር እንታይ 
ክስራሕ ኣለዎ? ኣብ ዝብል ጉዳይ ዝተፈላለዩ ሓሳባት ይላዓሉ 
‘ዮም።  

ሽማግለ ሃገር ኣሕመድ ዘካርያ ከምዝብልዎ፤ ኹናት 
ንዝኾነ ወገን ተረባሒ ኣይገብርን።  ተደጋገምቲ ኹናት ኣብ 
ሂወት ሃፍቲን ደቂ ሰባት  ጉድኣት ምስ ኣብፅሑ መዛዘሚኦም 
ምኽክር ‘ዩ ዝኸውን።  ኣብ ዝሓለፉ ኣርባዕተ ዓመታት ብዙሕ 
ኹናት ገይርና ኢና።  በዚ ድማ ብዙሕ ጉድኣት ኣታኣናጊድና 
ኢና።  ከም ሃገር ዘለው ፀገማት ንምፍታሕን ናብ ሓድነት 
ንምምፃእን ሃገራዊ ምኽክር እናተኻየደ ይርከብ።  

ብምዃኑ ኣብ ዝተፈላለዩ ኸባብታት ዝርከቡ ዕጡቓት 
ሓይልታት ናብ ምኽክር ንምምፃእ ኣብ ክልላት ኣምሓራን 
ኦሮምያን  ዝተጀመረ ፃዕሪ ኣጠናኺሩ ብምቕፃል ኣብ ካልኦት 
ኸባብታት ‘ውን ተመሳሳሊ ስራሕቲ ብምስራሕ ፀገማትን 
ብምኽክክር  ንምፍታሕ ምስራሕ ከምዝግባእ ይዛረቡ።  

ብኹናት ዝርከብ ናይ መወዳእታ ውፅኢት ጉድኣት ‘ዩ 
ዝብሉ እቶም ሽማግለ ዓዲ፤ መንግስቲ ‘ውን ንዘተ ዕንቅፋት 
ዝኾኑ ፀገማት ምቕራፍን ሕቶታት ብሰላማዊ መንገዲ 
ብምፍታሕ ዝካኣለሉ መገዲ  ከመቻቹ ኣለዎ።  ብፍላይ 
መናእሰይ ናብ ስራሕ ንክኣትዩ ብምግባር  ብስምዒት ናብ 
በረኻ ዝኣትዉሉ ኩነታት ምትራፍ የድሊ ይብሉ።  

እዚ ዕድል ድልየት ሓይሊ ወፃኢ ክህለዎ ከምዝኽእል 
ብምርዳእ ንኹናት ዝውዕል ገንዘብ፤ ጉልበትን ግዜን ንልምዓት 
ንክውዕል ምግባር የድሊ።  ነዚ ኹሉ ፀገም እናእተወና ዘሎ 
ህልክ ‘ዩ ዝበሉ እቶ ሽማግለ ዓዲ፤ ኹናት ዘብፀሖ ጉድኣት 
ንማንም ግልፂ ዝኾነ ጥፍኣት ዘስዕብ ‘ዩ።  ብምዃኑ ድማ ካብ 
ህልኽ ወፂና ናብ ምድምማፅን መገዲ ሰላም ቀዳማይ ስራሕና 
ምግባር የድሊ ክብሉ የብርሁ።  

ፍትሓዊነት ዝሰፈኖ ስርዓት ምዝርጋሕ፤ ኹሉ ዘካተተ 
ኢኮኖምያዊ ተረባሕነት ምርግጋፅ ትኹረት ተዋሂቡ ምስራሕ 
ከምዝግባእ ይዛረቡ።  ሰብ ካብ ስራሕ ናብ ፀገም ዝኸደሉ 

ምኽንያት ስለዘይህሉ ካብ ፀገም ምውፃእ ዝካኣለሉ ዕድል 
ስራሕ ምፍጣር የድሊ።  

ኣብዚ ኸዚ እዋን እቲ ኮምሽን ስራሕ ምትእኽኻብ ኣጀንዳ 
እናካየደ ከምዝኾነ ዘዘኻኸሩ ኣሕምድ ዘካሪያ፤ ኹሉ ወገን ካብ 
ህልኽ ወፂኡ ፀገማቱ ብዘላቕነት ዝፈትሐሉ መገዲ ምድላይ 
የድሊ።  ዕጡቓት ሓይሊ ፀገም ብሰላማዊ መገዲ ንክፍታሕ 
ሓላፍነቶም ምውፃእን ህዝቦም ዕረፍቲ ንክረክብ ክሰርሑ  
ኣለዎም ክብሉ ይገልፁ። 

ኣብ ማሕበራዊ ሚድያ እነማሓላልፎ መልእኽቲ 
ከቀራቡን ከረዳድኡን ዝኽእሉ ጉዳያት ክኾኑ ኣለዎም ዝበሉ 
እቶም ሽማግለ ዓዲ፤ ነዚ ምስኻዕ ድማ ሽማግለ ዓዲ፣ ኣቦታት 
ሃይማኖት፣ መራኸብቲ ሓፋሽን ካልኦት ዝምልከቶም ኣካላት 
ብምትሕብባር ክሰርሑ ከምዘለዎም የረድኡ። 

ኣብ ክልል ኣምሓራ ቤት ምኽሪ ሰላም ተጣይሹ 
ምንቅስቃስ ምጅማሩ ዘዛኽሩ ዶክተር መብራህቱ፤ ዝጋጠሙ 
ሓይልታት በሮም ንሰላም ክፍቲ ገይሮም ንዝርርብን ዘተን 
ድልዋት ክኾኑ ኣለዎም።  ሽማግለ ዓዲ፣ ትካላት ሃይማኖት፣ 
ማሕበረሰብ ሲቪል ትካላትን መራኸብቲ ሓፋሻትን ከምኡ 
‘ውን ዕጡቓት ኣካላት ኾኑ ዝተወሰኑ ፓርትታት ፖለቲካ 
ሃገር ሰለም ናብ እትኾነሉ ድርድርን ምኽክርን ንክመፁ ጎስጓስ 
ምግባር ትፅቢት ይግበረሎም ይብሉ።  

ከም ገለፃ ዶክተር መብራህቱ፤ ሃገራዊ ምኽክር ኣብ 
ኣካታቲ ክፍተት እንድሕር ፈጢሩ ብሓፈሻ ኣብ ከይዲ ክፍተት 
ከምዝፈጥር ትፅቢት ዝግበር ‘ዩ።  ብምዃኑ ኣብ ኹሉ ክፋላት 
ሃገርና ዝርከቡ ማሕበረሰብ ድምፂ ንክስማዕ ክስራሕ ይግባእ።  
ቤት ምኽሪ ኣማኻሪ በዚ መልክዑ ዓብይ ስራሕ ክሰርሕ ኣለዎ።  

ዝኾነ ኹናት ጉድኣት እንበር ጥቕሚ የብሉን።  ናይ ኹናት 
መወዳእታ ድርድርን ምኽክርን ‘ዩ።  ስለዚ ኣብ ዝተፈላለዩ 
ክፋል ሃገርና ዝርከቡ ሓይልታት ዕጡቓት ክሳብ ኸዚ ዝጠፍአ 
ህይወት ሰብን ንብረት ሃገር ቐሊል ኣይኮነን፤ ካሊእ ተወሳኺ 
ጉድኣት ከይበፅሐ ናብ ምኽክር ክምፃእ ኣለዎ።  መንግስቲ 
‘ውን ንዘተን ምኽክርን ምችው ኩነታት ክፈጥር ኣለዎ።  

ኣካታቲ ንሃገራዊ ምኽክር ምስኻዕ ዓብይ ግደ ከምዘለዎ 
ብምግንዛብ ናይ ኹሉ መዳርግቲ ኣካላት ድምፂ ዝስመዐሉ 
መድረኽ ክኾን ይግባእ።  

 ኣካታቲነት- ንዝተሳኸዐ. . .

ኣዲስ ኣበባ፡- እቲ ሕማም ኣብ ክልል ትግራይ 
ከምዘጋጠመ ምስተፈልጠ ጀሚሩ ንምክልኻል ዝተዋደደ 
ስራሕቲ እናተሰርሐ ከምዝርከብ ቢሮ ጥዕና ክልል 
ትግራይ ኣፍሊጡ።  

ኣብ ቢሮ ጥዕና ክልል ትግራይ ክኢላ ርክብ ህዝቢ 
ኣይተ ገብረሰላማ ገብረትንሳኤ ንጋዜጣ ወጋሕታ 
ከምዝገለፅዎ፤ ሕማም ሸሮኽ  ኣብ ዞባ ሰሜን ምዕራብ 
ምስ ኣጋጠመን  ብዕሊ ምስተፈልጠን እቲ ቢሮ ዝተዋደደ 
ስራሕቲ እናሰርሐ ይርከብ።  

ከም ገለፃ ኣይተ ገብረሰላማ፣ ሕማም ሸሮኽ ኣብ ዞባ 
ሰሜን ምዕራብ ዘጋጠመ ኮይኑ እዚ ካብ ዘለዎ ንለዓሊ 
ከይላባዕ ኮሚቴ ብምጥያሽ ናብ ታሕቲ ብምውራድ 
ዝተፈላላዩ ስራሕቲ እናሰርሐ ‘ዩ።  

እቲ ሕማም ከመይ ምክልኻል ከምዝከኣል ኮሚቴ 
ተጣይሹ ናብ ታሕቲ ብምውራድ ሰፋሕቲ ስራሕቲ 
ተሰሪሖምን እናተሰርሑን ይርከቡ ዝበሉ ኣይተ 
ገብረሰላማ፤ ኩሉ ሕብረተሰብ ካብ ሰብ ሞያ ጥዕና 
ብዝውሃብ ትምህርቲ ተረዲኡ ጥንቓቐ ክገብር ኣለዎ።  

እቲ ቢሮ ብምድያታት መልእኽቲ ክመሓላላፍ 
እናገብረ ኮይኑ፤ ኩሉ ሕብረተሰብ በቢኸባቢኡ ክገብሮ 
ዝግባእ  ስራሕቲ ክሰርሕ ይግባእ ኢሎም።  

ብናይ ጥዕና መሓዉራት ኣቢልካ ናይ ምምሃር 
ወይ ግንዛበ ናይ ምፍጣር ስራሕቲ እናተሰርሐ ምዃኑ 
ብምሕባር፤ ብፍላይ በቲ ሕማም ዝተተሓዙ ወገናት ብዕሊ 
ምስተፈልጠ ከም ቢሮ ንሚድያታት መግለፂ ክወሃብ 
ተገይሩ ‘ዩ።  

ብፍላይ ድማ ኮሚቴ ተጣይሹ ኣብታሕቲ ወሪዱ 
ምስቲ ሕብረተሰብ ብኣካል ብምርኻብ ዝተፈላላዩ 
ትምህርቲ ብምሃብ ናይ ምክልኻል ስራሕቲ እናሰርሐ 
ምዃኑ ብምግላፅ፤  ሕረተሰብ ዝረኽቦ ትምህርቲ ሸለል 
ከይበለ ክካላኸል ይግባእ ኢሎም።  

ሕብረተሰብ ጥንቓቐ ምእንቲ ክገብር ኣብ ዞባ ሰሜን 
ምዕራብ ወረዳ ኣስገደን ፅምብላን እቲ ሕማም ሸሮኽ 
ከምዘጋጠመ መንግስቲ ብዕሊ ኣዊጁ ‘ዩ።  ብምዃኑ 
እቲ ሕማም ሓደገኛ ምዃኑ ብምርዳእ ቖላሕታ ብምሃብ 
ክከላኸል ኣታሓሳሲቦም።  

ብፍላይ ውልቀን ከባብያውን ፅሬት፣ ፅሬት 
ዝጥቀመሉ ማይን ምግብን ምሕላው ወሳኒ ምዃኑ 

ሕማም ሸሮኽ ንምክልኻል ዝተፈላላዩ ስራሕቲ እናተሰርሐ 
ከምዝርከብ ተገሊፁ

ብምግላፅ፤ ካልኦት ካብ ሰብ ሞያ ዝዋሃቡ ትምህርትታት 
ብግቡእ ብምክትታልን ብምትግባርን ብጋንኡ ጥንቓቐ 
ክገብር ኣታሓሳሲቦም።  

ብተወሳኺ እዚ ከምዚ እናሀለወ ሕማም ሸሮኽ 
ንምክልኻል ሕብረተሰብ ከባብያውን ውልቃውን ፅሬቱ 
ክሕሉ ቢሮ ሓለዋ ጥዕና ክልል ትግራይ ኣብዚ ሰሙን 
ኣታሓሳሲቡ።

ኣብ ዞባ ሰሜን ምዕራብ ወረዳ ኣስገደ ዝጀመረ ሕማም 
ሸሮኽ እናተስፋሕፈሐ ኣብ ዞባ ማእኸል ‘ውን ኣብ ክልተ 
ሰባት ስለዝተርኣየ ናብ ካልኦት ንከይስፋሕፋሕን ካብቲ 
ለበዳ ንምክልኻልን ሕብረተሰብ ከባብያውን ውልቃውን 
ፅሬቱ ክሕሉ ከምዝግባእ ኣብ ቢሮ ጥዕና ትግራይ ተተካኢ 
ምስጓም ጥዕናን ምክልኻል ሕማማትን ኣይተ ሚኪኤለ 
ሓጎስ ገሊፆም።

መበገሲ እቲ ሕማም ኣብ ወረዳ ኣስገደ ዋላ ይኹን 
ሕዚ ኣብ ክልተ ዞባታት ኣብ ሸውዓተ ወረዳታት 
ተስፋሕፊሑ 62 ወገናት ሓሚሞም 37 ሓውዮም ናብ 
ገዝኦም እንትምለሱ 24 ኣብ ክትትል ሕክምና ይርከቡ፤ 
ሓደ ወገን ድማ ናብ ትካል ጥዕና ከይኣተወ ክድሕን 

ብመሰረት ስምምዕነት 
ፕሪቶርያን 

ሕገመንግስትን ዘላቒ 
ፍታሕ ንምሃብ ዝተጀመረ 
ምንቅስቓስ ዕውት ኮይኑ 

መሰረት ገብረዮሃንስ

ኣዲስ ኣበባ፡- ኣብ መንጎ ኣምሓራን ትግራይን 
ዝለዓሉ ኸባቢታት ሕቶ ይግበኣኒ ብመሰረት 
ስምምዕነት ፕሪቶርያን ሕገመንግስትን ዘላቒ 
ፍታሕ ንምሃብ ዝተጀመረ ምንቅስቓስ ዕውት 
ከምዝኾነ ነቲ ፀገም ብዘላቕነት ንምፍታሕ 
ዝተጣየሸ ሃገራዊ ዓብዪ ኮሚቴ ኣፍሊጡ።  

ነሓሰ 6/2019 ዓ.ም ኣብ ዝገበሮ ኣኼባ 
ከምዝፍለጦ፤ ቅድሚ ኸዚ ኣብ ዝነበሮ ኣኼባ 
13 ነጥብታት ኣንፈት መስርሕ  ብምቕማጥ 
ናብ ተግባር ኣትዩ ከምዝነበረ ብምዝካር፤ 
እዚ ብምግምጋም ኣብ ኸባቢ ራያን ፀለምትን 
ብመንፅር ምምላስ ተመዛበልቲ ዝተሰርሑ 
ስራሕቲ ብዝርዝር ንብሄራዊ ኮሚቴ ብምቕራብ 
ዘተ ተገይርሉ።  በዚ ድማ ክሳብ ሐዚ ዝተሰርሑ 
ስራሕቲ ውፅኢት ዝተርኣየሎም ከምዝኾኑ 
ገምጊሙ ።  

ካብ ራያን ፀለምትን ተመዛቢሎም ዝነበሩ 
ዜጋታት ናብ ነባር ኸባቢኦም ንኽምለሱ 
እናተገብረ እንትኸውን ነዚ ዕውትነት ድማ 
ኣመራርሓ ክልል ትግራይን ኣምሓራን ኣወንታዊ 
ግደ ከምዝነበሮምን ፀገማት ተፃዊሮም ኣብዚ 
ንምብፃሕ ጠንካራ ፃዕሪ ከምዝገበሩ እቲ ኮሚቴ 
ገምጊሙ።  

ኣብ ከይዲ ምምላስ ተመዛበልቲ ኣብ መንጎ 
ህዝብታት ዝተርኣዩ ባህሊ፣ ሓድነት፣ ፍቕርን 
ምትሕስሳብን ካብ ዝኾነ ንላዕሊ ዋጋ ዝዋሃቦ 
ከምዝኾነ ብተግባር ከምዝተረጋገፀ ዝገለፀ እቲ 
ኮሚቴ፤  ኣብ መንጎ ተመዛባላይን ኣብቲ ቦታ 
ዝፀንሐ ህዝቢ ዝነበረ ምንፍፋቕ ኹሉ ዓይነት 
ዕንቅፋትን ፀገማትን ዝተሸገረን ንዕውትነት 
ዓብይ ግደ ከምዝነበሮ ተገሊፁ።  ኢትዮጵያውነት 
ሓድነትና ካብ ዝኾነ ንላዕሊ ሱር ዝሰደደ ልዑል 
ብምዃኑ ብጭቡጥ ዘመስከረ ከምዝኾነ እቲ 
ኮሚቴ ገምጊሙ ‘ዩ።  

ተመዛበልቲ ራያን ፀለምትን ንቀፀሊ ስራሕቲ 
ልምዲ ዝተወሰደሉን ጥንካረ ዝህብ ብምዃኑ 
ዝተረፉ ጉዳያት ብዝተጀመረ ምትእምማንን 
ብቁርፀኝነት ካብ ሱር እናተፈትሑ ናብ ግዝያዊ 
ምምሕዳር ናይ ምምራፅ ስራሕ ምድላው 
ብፍጥነት ምስግጋርን ዝተረፉ ተመዛበልቲ ናይ 
ምምላስ ስራሕ ምርብራብ ከምዝግባእ ኣንፈት 
ተቐሚጡ።  

በዚ መሰረት ብምትሕብባር ሰራዊት 
ምክልኻል፣ ፌደራል መንግስቲ ብዝምድቦም 
ሲቪል ኣመራርሓ ሓገዝ፣ ብኽልቲኦም ክልል 
ተዓዛቢነት፣ ብሙሉእ ህዝቢን  ቀጥተኛ ተሳትፎን 
ህዝብታት ናይ ባዕሎም ግዝያዊ ኸባቢያዊ 
ምምሕዳር ከምዝመርፁ ተገሊፁ። 

 ህዝቢ ባዕሉ ይኾነኒ ‘ዩ ዝበሎ ምምሕዳር 
ንክምስርት ዝሕግዞን እቲ ኸባቢ ድማ ዘላቒ 
ዝኾነ ፍታሕ ክሳብ ዝረክብ ናብ ስሩዕ ስርዓት 
ምምሕዳር ንክምለሱ ዝሕግዝን ከይዲ መሓውር 
ምምሕዳር ብፍጥነት ተፈፃሚ ንክኸውን እቲ 
ዓብይ ኮሚቴ ኣብ ዝላኣኾ መግለፂ የመልክት።  

ኣብቲ ከይዲ ምምላስ ተመዛበልቲ ሰራዊት 
ምክልኻል  ሃገር፣ ብኽልቲኦም ክልላትን 
ብፌደራል መንግስቲ ዝተሰርሐ ዕውት ስራሕ፣ 
ትካላት ፀጥታ ፌደራል ብፍላይ ግልጋሎት 
ድሕንነት ብሄራዊ ሓበሬታ ከምኡ ድማ ፌደራል 
ፖሊስ እቲ ከይዲ ንክሳኻዕ ዝነበሮም ግደ እቲ 
ኮሚቴ ምስጋናን ኣፍልጦን ኣቕሪቡ ‘ዩ።  

ብኻሊእ ወገን ተመዛበልቲ ናይ ምምላስ 
ስራሕ ንከይሳኻዕ ብኽልቲኦም ክልላት ዕንቅፋት 
እናኾኑ ዝነበሩ ኣካላት ከምዝነበሩን እዚኦም 
ድማ ካብ ህዝብን መንግስትን ዓቕሚ ንታሕቲ 
ብምንባሮም ከምዘይተሳኸዐሎም እቲ ኮሚቴ  
ኣብ መግለፂኡ ጠቚሙ።  

ከምዘይከኣለ ኣይተ ሚኪኤለ ገሊፆም።
ክሳብ ሕዚ ኣብ ሓሙሽተ ደቂ-ኣነስትዮን 57 ደቂ 

ተባዕትዮን ዝርአ ዘሎ እቲ ሕማም 70 ሚኢታዊ መናእሰይ 
ከምዝኾኑ ዝገለፁ ኣይተ ሚኪኤለ ኣብ ወርቂ ምእራይ፣ 
ኣብ ስራሕቲ ሕርሻን ኣብ ተመዛበልትን እናተስፋሕፈሐ 
ይኸይድ ስለዘሎ ምክልኻል እንተዘይተገይሩሉ ናብ 
ብዙሕ ከባቢታት ክስፋሕፋሕ ስለዝኽእል እኹል ጥንቃቐ 
ከምዘድሊ ኣገንዚቦም።

እቲ ሕማም ንምክልኻል ግብረ-ሓይሊ ብምጥያሽ 
ሕሙማት ዝሕከሙለን ቦታታት ተነፂሩ መዓልታዊ 
ክትትል ብምግባር ናብ መሐከሚ ቦታ ብምውሳድን 
ኣብ ሕብረተሰብ ድማ ናይ ውልቀን ከባቢያውን ፅሬት 
ብምሕላው እቲ ሕማም ንምክልኻል ትምህርቲ ይወሃብ 
ከምዘሎ ኣይተ ሚኪኤለ ገሊፆም።

እቲ ሕማም እኹልን ሓበራዊ ስራሕን እንተተሰሪሑሉ 
ብቐሊሉ ንምቁፅፃር ከምዝከኣል ዝሓበሩ ኣይተ ሚኪኤለ 
እንተኾነ ግና ሕዚ ‘ውን ነቲ ሕማም ንምዕጋት ብዕቱብ 
ምስራሕ ከምዘድልን ኩሉ ኣካል ኣብዚ መዳይ ንክሳተፍን 
ፀዊዖም።

በሪሁ ኣረጋ

ኣዲስ ኣበባ:- ክልል ትግራይ ኣብቲ ክልል ንዝካየዱ 
ፃዕርታት ዘፈር ብዙሕ ልምዓት፣ጥዕናን ስነ-ምግብን 
ንምቅልጣፍ ቑርፀኛ ኾይኑ ብፕሬዝዳንት ግዝያዊ 
መንግስቲ እቲ ክልል ዝምራሕ ቤት ምኽሪ ስርዓት 
ምግብን ስነ-ምግብን ተጣይሹ። 

ኣብቲ መርሃ ግብሪ ዝተረኸቡ ፕሬዝዳንት 
ግዝያዊ ምምሕዳር ክልል ትግራይ ኣይተ ጌታቸው ረዳ 
ከምዝተዛረብዎ፤ ኣብ ክልል ትግራይ ዘሎ ዝለዓለ ፀገም 
ስእነት ዝተመጣጠነ ምግቢ ክፍታሕ ዝኽእል ዘፈር 
ብዙሕ ኣካይዳ እንትህልው ጥራሕ ‘ዩ ኢሎም።

እቶም ፕሬዝዳንት ኣብ ትግራይ ናይ ዝርከቡ 
ህፃናት፣ ሰገናት፣ ጡኑሳትን ዘጥብዋን ደቂ ኣንስትዮ 
ስርዓት ምግብን ፀገማት ኣመጋግባን ንምፍታሕን 
ዓለምለኻዊ፣ ሃገራውን ክልላውን  ሽቶታት ስርዓት 
ምግብን ስነ ምግብብ ንምስኻዕ ነቲ ቤት ምኽሪ ብኣግባቡ 
ክጥቀሙሉ ከምዝግባእ ኣተሓሳሲቦም፤ ነቲ ቤት ምኽሪ 
በቢብርኩ ንምጥያሽን ኣብቲ ክልል ንዘሎ ዘፈር ብዙሕ 
መድረኽ ስርዓት ምግብን ስነ-ምግብን ንምድጋፍን 
ንምጥንኻርን ቓል ኣትዮም።

ሚኒስትር ዴኤታ ጥዕና ዶክተር ደረጀ ዱጉማ 
ብወገኖም መንግስቲ ጥዑይ፣ ዘፍርይ፣ ነዊሕ ዕድመን 
ዘተኣማምን ብቕዓት ምህዞ ዘለዎን ዜጋ ምፍራይ ንኽከኣል 
ንዝሓለፉ ዓመታት ዝተፈላለዩ ውሕስነት ምግብን 
ስርዓተ ምግብን ንምርግጋፅ ዘኽእሉ ፖሊሲታት፣ 
ፕሮግራማትን ትልምታትን እናተግበረ ምዃኑ ገሊፆም፤ 
ክልል ትግራይ ቤት ምኽሪ ስርዓት ምግብን ስነ ምግብን 
ንምጥያሽ ንዘለዎ ቖራፅነት ኣድኒቖም።

ኣብ ክልል ትግራይ ቤት ምኽሪ ስርዓት ምግብን 
ስነ-ምግብን ተጣይሹ

ብብርኪ ሃገርለኻዊ ስርዓት ምግብን ስነ ምግብን 
ጥሙር ኮሚቴ ሚኒስትራት ኣሰራርሓ፣ ምትእስሳርን 
ተሓታትነትን መዳርግቲ ኣካላት ንምጥንኻር እናሰርሐ 
ምዃኑ፤ መጣየሺ ኣዋጅ ቤት ምኽሪ ስርዓተ ምግብን 
ስነ ምግብን ንኽዳለው ላዕለዋይ ኣመራርሓ ኣንፈት 
ንምቕማጡ ስዒቡ ‘ውን ብብርኪ ክልላትን ምምሕዳር 
ከተማታትን ካውንስል ምግብን ኒውትሪሽንን ምጥያሽ 
ከምዝጀመረ ዝገለፁ እቶም ሚኒስትር ዴኤታ፤ ኣብ 
ዘይተጣየሹሎም ክልላት ‘ውን ንምጥያሽ እናተገበረ ፃዕሪ 
ብፅቡቕ መልክዑ ዝረኣይን ኣብ ክልል ትግራይ ዝተኻየደ 
መድረኽ ‘ውን ነዚ ዘርእይ ምዃኑ ገሊፆም።

ሓላፊ ቢሮ ጥዕና ክልል ትግራይ ዶክተር ኣማኑኤል 
ሃይለ ብወገኖም፤ ፀገም ውሕስነት ምግብን ስእነት 
ዝተመጣጠነ ምግብን ንምፍታሕ ምትሕብባርን 
ዝተዋደደ ኣሰራርሓን ዝተፈላለዩ ሴክተራትን መዳርግቲ 
ኣካላትን ተጠናኺሩ ክቕፅል ከምዘለዎ ኣተሓሳሲቦም 
በቢብርኩ ንዘሎ ቤት ምኽሪ ስርዓተ ምግብን ስነ 
ምግብን ንምድጋፍ ቑርፀኛ ምዃኖም ኣፍሊጦም።

ኣብቲ ዕለት ኣብ ዝሓለፉ ሒዲት ዓመታት ኣብ 
ክልላት ብዝተፈጠረ ጎንፂ ምኽንያት ተቛሪፁ ንዝነበረ 
ግልጋሎት ማሕበረሰባዊ መድሕን ጥዕና  (CBHI) 
ንምቕፃል ምኽክርን መኽፈቲ ምድላውን ተሳሊጡ።

ስፖርት

ብቤት ሕትመት ብርሃንን ሰላምን ተሓቲሙ

መኣዲ ጥበብስነ ቃል ፃሕያይ ባህሊ ምትሕግጋዝ ወፈራን ልፍንትን

  ‹‹ታሪኽ ኢትዮጵያ ምስ ኣትሌቲክስን ኦሊምፒክ ውፅኢት ዝተድሓሓዘ‘ዩ››

መሰረት ገብረዮሃንስ

ኣብ ፓሪስ 2024 ኦሎምፒክ ንዝተሳተፈ ጉጅለ 
ልኡኽ ኢትዮጵያ ናብ ሃገሩ ተመሊሱ ‘ዩ።  
ምሸት ኣብ ዝነበረ መርሃ ግብሪ ፕሬዝዳንት 

ሳህለወርቅ ዘውዴ ሓዊሱ ካልኦት ላዕለዎት ናይ 
መንግስቲ ሓለፍቲ ስራሕ ኣብ ዝተረኸብሉ ነቲ ጉጅለ 
ኣብ ብሄራዊ ቤተ መንግስቲ ናይ ክብሪ ሽልማት፣ ናይ 
መበረታትዕን እንግዶት ድራርን መርሃ ግብሪ ተኻይዱ 
‘ዩ።  ኣብቲ መርሃ ግብሪ ዝርርብ ዝገበራ ፕሬዝዳንት 
ሳህለወርቅ ኣብ ኦሎምፒክ ፓሪስ ናይ መኽፈቲ ስነ 
ስርዓት ኣብ ዝተረኸብክሉ ግዜ ኢትዮጵያ ብዙሕ 
ሜዳልያ ከምትረክብ እናተገለፀ ከምዝነበረ ኣዘኪረን።  
እዚ ድማ ኢትዮጵያ ናይ ኦሎምፒክ ኣትሌቲክስ ምስ 
ውፅኢት ዝተድሓሓዘ ምዃኑ መርኣያ ከምዝኾነ ገሊፀን።  
ኣብ ፓሪስ ዓብይ ቃልሲ ብምግባር ውፅኢት ዘመዝገቡን 
ውፅኢት ንምምፃእ ዝፃዓሩ ኹሉ ምስጋና ኣቕሪበን ‘የን።  

እተን ፕሬዝደንት ኣብ ዝሓለፈ ቶኪዮ 2020 
ኦሎምፒክ ነቲ ጉጅለ እንትቕበላ ቅድሚ ሰለስተ ዓመት 
ዝገበርኦ ዝርርብ ብምድጋም  ህዝቢ ኢትዮጵያ ዓወት 
ኣትሌታትና ናይ ወርቂ ምምፃእ ትፅቢት ምግባር ባህሊ 
እንተሃለወ ‘ውን  ኣብ ቶክዮ እዚ ምስኻዕ ከምዘይተኽኣለ  
ድሕሪ ምዝካር ዝሓለፈ ዝርርበን ኣብ ናይ ኸዚ  ፓሪስ 
ውፅኢት ከምዝሰርሕ ንምርዳእ ሞኪረን እየን።  ፀገማት 
እንትፍጠር ናይ ምምርማርን ምፍላጥ ኢሉ ‘ውን ንቀፃሊ 
ምስትኽኻል ከምዝግባእ ዝተዛረባ እተን ፕሬዝደንት 
፤ ኣብ ፓሪስ ዝተፈጠረ ፀገማት ብሱቕታ ክሕለፍ 
ከምዘይግባእ ገሊፀን።  በዚ ድማ ንቀፃሊ ኦሎምፒክ 
ፀገማት ብምቕራፍ ምድላው ዝካኣል ካብ ኸዚ ክኾን 
ከምዝግባእ ገሊፀን።  ‹‹ናይ ኣትሌቲክስን ኦሎምፒክ 
ታሪካዊ ብቅዓቶም ክፍተሸን ክረአይን ክምርመር 
ይግባእ።  ኩነታት ዓለም ብዝምጥን መልክዑ ከም 

     - ፕሬዝዳንት ሳህለወርቅ ዘውዴ

ሓድሽ መሓዉሩ ክፍተሸ ይግባእ 
›› ብምባል ካብ ኦሎምፒክ መልሲ 
ዝገበረኦ ዝርርብ መሊሰን ኣቕሪበን 
‘የን። 

ውፅኢት ኢትዮጵያ ካብ ግዜ 
ናብ ግዜ እናቐነሰን ካልኦት ሃገራት 
እናበለፁና ብምዃኑ እዚ ቀውሲ 
ውፅኢት ክቕረፍ ኣለዎ ኢለን።   
ኩርዓት ሃገር ዝኾኑ ኣትሌታትና 
ኣብ መድረኽ ዓለም ምምፃእ 
ዝኽእሉ ውፅኢት ንከምፅኡ 
ዝምልከቶም ኣካላት ኹሉ 
ምስራሕ ዘለዎም ገዛ ዕዮ ከምዘሎ 
እተን ፕሬዝዳንት ኣተሓሳሲበን።  
ኣብቲ ሽልማት መርሃ ግብሪ 
ውፅኢት እንተዘይቀንዖም ‘ውን 
ንዝተሳተፉ ኣትሌታት ካብ 75ሽሕ 
ክሳብ 300ሽሕ ብር መበረታትዒ 
ሽልማት ተበርኪትሎም ‘ዩ።  
ዓብይ ንሕንሕ ብምግባር ሜዳልያ 
ብሩር ዘመዝገቡ ኣትሌታት  
ኣርባዕተ ሚልየን ብር እንትሸለሙ  
ብሕታዊ ወርቂ ሜዳልያ ዝረኸበ 
ኣትሌት ታምራት ቶላ  ናይ 
7ሚልየን ብር ከምኡ ‘ውን ናይ ወርቂ ኒሻን ተሸላሚ 
ኾይኑ ‘ዩ።  ኣትሌት ቀነኒሳ በቀለ ንዝገበሮ ተሳትፎ ናይ 
ወርቂ ኒሻን ተሸላሚ ኾይኑ ‘ዩ።  ንኣሰልጠንቲ ካብ 
50ሽሕ ጀሚሩ  እቶም ኣትሌታት ከም ዘመዝገብዎ 
ውፅኢት ዝተፈላለየ መጠን ዘለዎ ብር ሽልማት ተገይሩ 
‘ዩ።  ወርቂ ንዘምፀኡ ኣሰልጣኒ 2ሚልየን ብር ናይ 
ገንዘብ ሽልማት ተበርኪቱ ‘ዩ።  ኣትሌት ለሜቻ ግርማ 
ብፍሉይ ተሸላሚ 2ሚልየን ብር ተሸሊሙ ‘ዩ።  

ሚኒስትር ሚኒስተር ባህልን ስፖርትን ወይዘሮ 
ሸዊት ሻንካ ፤ ናይ ኦሎምፒክ ስፖርት ሃገራት ኣብ ሓደ 
መንደር ተሰብሲቦም ገፅታ ሃገሮም  ዝሃንፅሉ ባንዴራ 
ልዕል ዘብልሉ ሰላማዊ መድረክ ከምዝኾነ ተዛሪበን።  
ኢትዮጵያ ኣብ ኦሎምፒክ ተሳትፎ ጥራሕ እንተይኾነትስ 
ብታሪኻዊ ዓወት ‘ውን ኣብ ዓለም ትፅቢት ዝግበረላ ‘ዩ።  
እዚ ዝኾነሉ ድማ ብምትሕብባር ዘይካኣል ክኢልና ስለ 
እነርኢ ‘ዩ ኢለን።  ዝተመዝገበ ውፅኢት ዘበረታትዕ 

እንተኾነ ‘ውን ኦሎምፒክ ኢትዮጵያ ተሳትፎ ውፅኢት 
ካብ ግዜ ናብ ግዜ ጠንካራ ፈተና ከምዘጋጠሞ ኣብ 
ዝሓለፈ ኽልተ ኦሎምፒካት መርኣያ ከምዝኾነ ገሊፀን።  
ምስ እዚ ተደሓሒዙ ዝረኣዩ ፀገማት መስራቤት 
ሚኒስተር ዘላቒ ፍታሕ ንምሃብ ብፅንዓትን ዘተን 
ምስ ኣመራርሓ፣ ኣወዳድባን ኣሰራርሓ ኣንፃር ዝረኣዩ 
ዕንቅፋት ንምፍታሕ ብፍሉይ ትኹረት ክስራሕ ‘ዩ 
ኢለን። 

ኣብርሃ ሓጎስ

ስነ ቃል ኣብቲ ሕብረተሰብ ውሽጢ ዘሎ ዝኾነ ይኹን 
ተግባራት ዝገልፅ ኮይኑ፤ ብሓፈሻ ናይቲ ሕብረተሰብ 
ኣተሓሳስባ፣ ኣመላኻኽታ፣ ኣብ ዓርሱ ብዓርሱ ዘሎ 
ርክባትን ዝግልፀሉ ‘ዩ። ከምኡ ‘ውን ናይቲ ማሕበረሰብ 
መግለፂ ማንነት ዝኾኑ ከም ነበረያ ነብረ፣ ምሳለታት፣ 
ሕንቅሕንቅሊተይ፣ ኣዝግነኒን ግጥምታት ማሰን መልቅስን 
ዝኣምሰሉ ታሪኽ፣ ባህልን ልምድን ካብ ምዕቃብ ብተወሳኺ፤ 
እንዳዘናግዑ ታሪኽ ባህልን ያታን ካልኦት ጠቀምቲ 
ልምድታትና ካብ ወለዶ ናብ ወለዶ ዝሰጋገረሉ መንገዲን 
ብልሓትን ኮይኑ ሓደ ናይ ማሕበረሰብ ሃፍቲ ‘ዩ ይብሉ 
ናይቲ ዓውዲ ሙሁራት።

ስነ ቃል ኣብ ጥቅሚ ካብ ዝውዕለሎም ሓደ ኣብ እዋን 
ክረምቲ ብፍላይ ድማ ኣብዚ ሐዚ እንሪኦ እዋን ፃህያይ 
‘ዩ። ሓረስታይ ትግራይ ኣብ እዋን ክረምቲ ካብ ካሊእ 
እዋን ንላዕሊ ብብዙሕ ስራሕ ዝፅመደሉ ‘ዩ። ክረምቲ ካብ 
ዝኣትው ጀሚሩ ዓይነትን መሬቱ ኣብ ግምት ብምእታው 
ነቲ መሬት ዝስማዕማዕ ዘርኢ ሆኒ ኢሉ “ይዘርእ ኣለኹ 
ደበናይ እናመዐደኹ” እናበለ  ይዘርእ። ካብ ፍርቂ ሓምለ 
ክሳብ ፍርቂ መስከረም ኣቢሉ ኣብዘለሉ እዋን ድማ ፃህያይ፣ 
ኮስኳስን ዝካየደሉ እዋን ብሙዃኑ ነዚ ዝስማዕማዕ ትሕዘቶ 
ስነ ቃላት ‘ዩ ዝጥቀም። 

ፀሃያይ ብውልቀ ወይ ከዓ ብሕብረት ዝስራሕ ኮይኑ 
ብፍላይ ብልፍንቲ ወይ ወፈራ ብሕብረት ዝስርሑ ዓይነት 
ስራሕ ኮይኖም ካብ ወልዶ ናብ ውልዶ ናትስጋገሩ ዘመፅኡ 
ባህሊ ስራሕ ‘ዮም። እዚ ባህላዊ ስራሕቲ ወፈራን ልፍንትን 
ፃህያይ ዝስራሕ ኮይኑ ሰሓቢ፣ ሰሌጠን ስራሕ፣ ምዝንጋዕን 
ፅቡቅ ማሕበራዊ ርክባትን ካብ ምፍጣሩ ብተወሳኺ ናይ 
ምትሕግጋዝ ባህሊ ዘጠናኽር ኸይዲ ስራሕ ‘ዩ። ኣብዚ 
ዝግበር ፃህያይ ሰሓብነት ዝህልዎሉ ምኽንያት በዝሒ ሰብ 

ዝሳተፈሉ ብምዃኑን እቲ ሰብ በቲ ስራሕ ከየተሰላቸወ 
እናተዘናግዐ ነቲ ስራሕ ንምቅልጣፍ ልዑል ግደ ዝፃወቱ 
ዝተፈላልዩ ኣብ ፃሕያይ እዋን ዝድረፉ ባህላዊ ደርፍታት 
ስነቃላትን ስለዝጥቀም ‘ውን ‘ዩ። 

ኣብ ፃሕያይ ዝድረፉ ደርፍታት ስነቃላት ካብ ሓደ 
ከባቢ ናብ ካሊእ ከባቢ ዝፈላለዩ ከኾኑ ይኽእሉ ‘ዮም። 
ኣብዚ ግና ከም ኣብነት ስነቅላት ፅሕያይ ብዝብል ኣብ 
2012 ዓ.ም ብድምፂ ወያነ  ቀሪቦም ዝነበሩን ሐዚ ‘ውን ኣብ 
ዩቲዩብ ተሰኒዶም ካብ ዝረኸብናዮም ገለ ደርፍታትን ስነ 
ቃላትን ፃህያይ ነዚ ስዕብ ይመስሉ:- 

ኣብ ልፍንቲ ወይ ወፈራ ንጉሆ ፃሕያይ ኣብ ዝጅምሩሉ 
ግዜ፤  “ሶኒየ ሶኒየ፤ ልሶኒዶ ኣለዎ ዋዛየ”ብምባል እናተቀባበሉ 
ዝደረፉ ኮይኖም እዚ ድማ ኣብ እዋን ፅሕያይ ሶኒ መጀመርያ 
ናይ ስራሕ መዓልቲ ስለዝኾነት ብዋዛን ፈዛዛን ክትባኽን 
ከምዘይብላን ጠንኪሮም ክሰርሑ ከምዘለዎም ምስ ስርሖም 
እናተዘናግዑ ቁምነገር ዘሕልፍሉ መልእኽቲ ‘ዩ።

ብሕብረት ኣብ ዝፅሕይሉ እዋን ሓደ ሰብ ንድሕሪት 
ከይተርፍን ብቅልጡፍ ስርሑ ንክውግን ምእንቲ ብሓውሲ 

ፀወታ ቀልዲ ኣቢለን እተን ደቂ ኣንስትዮ ነቶም ደቂ ተባዕትዮ 
ከምዚ ክብላ ይደርፋ፤ “ኣያ መሪባቦ መሪባቦየ ወንበር ስረኻ 
ማይ ሰረቦ” ብምባል ካብቲ ብቅልጡፍ እናፀሃየ ዝኸድ 
ዘሎ ሰብ ኮፍ ኢልካ ንድሕሪት ብምትራፍካ ስረካ ማይ 
ሰሪብዎ በስቢሱ ብምባል ስራሕቶም ብቅልጡፍ ንክሰርሑ 
ዘነቃቅሓሉ ሓደ ደርፊ ወይ ስነቃል ፃህያይ ‘ዩ።

ካሊእ ፃህያያት ከም ዓይነቶም ባህርይኦምን ዝተፈላለዩ 
ኮይኖም ከከም ከባቢኡ ድማ ብብዝሓት ዝርክብሎም 
ዝተፈላልዩ ኣስማት ክህልዎም ይኽእል ‘ዩ። ከም 
ኣብነት ኩርንታዕ፣ ድገለ፣ ቋቁመ፣ ምንጫዕ፣ ምጩቃ፣ 
ጎሳዕማይ፣ዃዂቶ፣ ሸምባእታ፣ ምጉያ፣ ጎንጨ፣ ትሓግን 
ክርዳድን ዝኣምሰሉ ካብ ብዙሓት ውሕዳት ‘ዮም። ካብ 
‘ቶም ፃህያያት ከከም ባህርያቶም ሓደ ሓዲኦም ንመፅሃይ 
ኣፀገምቲ ብሙዃኖም ከምዚ ክብሉ ‘ውን ይደርፍሎም 
‘ዮም። “ምንጩቃ ሰብ ዘይብለይዶ መሲልካ ድሮካ 
ወዲአካ”፤ “ድገለ ሓው ዘይብለይ ዶ መሲልካ ነዓማ 
ከሪአካ” ብምባል፤ ነዞም ብቀሊሉ ንምፅሃይ ዘፀግሙ 
ፃህያያት ብውልቀ ዝኸብዱ እንተኾነውን ብሕብረት 

ወገኖም ከምዘይኸብዶምን ብምትሕብባር ብቀሊሉ ክስርሑ 
ከምዝከኣል ዘመላኽት ‘ዩ።

ብዕማም ወይ ብተርታ ኣብ ዝፀሓየሉ ግዘ ብሓደ ገፅ 
ብዙሕ ደስ ዘይብል ስራሕ እንተተሰሪሑ ወይ ክስተኻኸል 
ዝግባእ ስራሕ እንተሓልዩ ከምዚ ይብሉ “እዚ እንዳመን 
እንዳዙርጦ፤ ዙርጦ መን ባዕለይ ይፈልጦ  ባዕለይ ይፈልጦ” 
እናበሉ ብምድራፍ ፅርየትን ቅልጣፈን ዘለዎ ስራሕ ክስራሕ 
ከምዘለዎ መልእኽቲ እናሕለፉ ናብቲ ብድሕሪት ዝተረፈ 
ዕማም ብምኻድ ኩሉ ብሕብረት ብምውዳእ ሓዱሽ ዕማም 
ይጅምሩ።

ርፍድፍድ ኢሉ ቁርሲ ቆሪሶም ስዋ ሰትዮም ናብ 
ስርሖም እንትምለሱ ድማ ከምዚ ክብሉ ይደርፉ፤ እቲ 
ስዋ ፅቡቅ እንተኾይኑ “ስዋኺ ስዋ መማህርየ ልሓመመ 
ይምሕርየ” ብምባል ነታ ዘዳልወት ትንኣድ ትውደስ ፤ እቲ 
ስዋ ብዙሕ ዘይጥዕም እንትኾይኑ ከኣ “ስዋስ ፆሚቃቶ ማይ 
በሪሓቶ” ፤ “እንቅዓ ቡቅሊ ሸሓነ እኽሊ” ብምባል ይድረፍ። 
ናብ ኣጋ ምሽት እንትቃረብ ድማ ፀሊሚቱና ስደዱና ንምባል 
“ዛግራየ መሬት ምሸየኪ ንዒ ኣንኮልኩሊ” ይብሃል። ዛግራ 
ኣብ ፀልማት ምኻድ ስል ዝት ፅገም ይመሽየኪ ኣሎ ተሎ ናብ 
መሕደሪኺ ኪዲ ብምባል ይመሺ ከምዘሎ ነቲ በዓል ዋና 
ንክሰዶም ይገልፅሉ።

ብሓፈሻ ብስነቃላት እናዋዘዩ እናዝናንዩ ብዙሕ ቁምነገር 
መልእኽታት ዘሕልፍሉ ካብ ምዃኑ ሓሊፉ ሕብረቶም፣ 
ሓድነቶምን ምትሕግጋዞምን ዝገልፁሉን እቲ ዝሓርስዎ 
ግራት ድማ ፀህያይ ከይበልዖ ተሓባቢሮም ብግቡእ 
ንክፅሃይን ብምግባር ካብ ሕርሽኦም ትፅቢት ዝግበሉ ፍርያት 
ንክሓፍሱ የኽእሎም ‘ዩ። ስለዚ እዚ ፅቡቅ ልምዲ ኣብዚ 
እዋን ኣብ ፃህያይ እኽሊ ጥራሕ ዘይኮንስ ኩሎም ሕመቃትና 
ካብ ምእላይ ጀሚሩ ምትሕብባርን ምትሕግጋዝን ኣብ 
ዘድልዩና ኩሉ ክንጥቀመሎም ዝግባእ ፅቡቅ ባህሊ ‘ዩ እሞ 
ከንዕቅቦ ይገባእ። 

